
Müqəddimə

Problemin qoyuluşu

Bazar iqtisadiyyatını strateji inkişaf yolu kimi seçmiş ölkəmizdə sosial-iq​ti​sadi sis​te​min səmərəli fəaliyyət göstərməsi üçün ona uyğun olan mədəniyyətin və iqtisadi davranışın inkişaf etdirilməsi çox mühüm və əhəmiyyətli bir məsələdir. Etikanın və dəyərlər sisteminin rolu keçid dövrünü yaşayan ölkələrdə bazar iqtisadiyyatına müvafiq mədəniyyətin meydana çıxması ona görə çox vacibdir ki, bu müddət ərzində birbaşa zəruri sistematik dəyişikliklər baş verir. Azərbaycanda bu, 1990-cı ildən başlayan və indiyə kimi davam edən, “İslam bumu” adlanan proseslə əlaqələndirilir. İslam, əsas formal mənbə kimi, dəyər sistemi üçün iqtisadi davranışda nəhəng potensial təsirə malikdir. Bu proses nə dərəcədə yerli iş adamlarına təsir etmiş və mümkün meyillər hansılardır? - bu əsas suala cavab tapılmalıdır. 

Belə ki, bu günün reallığı ondan ibarətdir ki, ölkəmiz korrupsiya, dövlət və biznes zəbtində reytinqində liderdir; iqtisadiyyat inhisarçılıqdan əziyyət çəkir və şərait düzgün rəqabət ideallarından uzaqdır. 

Eyni zamanda, elə qəbul edilir ki, cəmiyyətdə ənənə və adət formasında dinin rolu böyükdür (Əliyev 2004, Hacızadə 1997). Ümumiyyətlə, hesab olunur ki, “müsəlman” ölkələri daha dindar olur.  O zaman, nəyə görə burada etika böhranı baş tutur? Həqiqətən də, İslam bütün vicdansız, zərərli və digər haram iqtisadi davranış yollarını qadağan edir. 

Burada paradoksal situasiya yaranır və aşağıdakı kimi suallar üzə çıxır: “Doğurdan da bu insanlar dindardırlar, yoxsa böyük riyakardırlar?”, “Azərbaycan iş adamlarını hərəkətə gətirən qüvvə (stimul) nədir?”, “Onların tətbiq etdikləri meyarlar hansılardır?”, “Onlar hansı dəyərləri nəzərə alırlar?”. Bu gün bu mövzuda bir çox stereotip və spekulyasiyalar mövcuddur. Yalnız, xüsusi tədqiqat çərçivəsində aparılmış sosiolojı sorğu yuxarıda verilmiş suallara cavab verə biləcəkdir.

Sualları aşağıdakı kimi qruplaşdırmaq olar:

1) Bu gün etika və dəyər mühakimələri Azərbaycan biznesində hansı rolu oynayır?

2) Azərbaycanın iş adamları dindardırlar, yoxsa o qədər də yox? Onların dindarlığı iqtisadi davranışlarına necə təsir göstərir?

3) Bütün regionlar və biznes sahələri eynidir, yoxsa regionlar, sahələr, respondetlərin yaş qrupları və biznes müəssisələri arasında fərqlər var?

Tədqiqatın zəruriliyi ondan ibarətdir ki, belə tədqiqatlar Azərbaycanda indiyə kimi aparılmayıb, etika faktorları, din və iqtisadi davranış yanaşmaları, cəmiyyət və din arasında olan əlaqələr nəzərə alınmır.

Tədqiqatın məqsədi və vəzifələri

Bu  araşdırmanın məqsədi müxtəlif tədqiqat üsullarından istifadə etməklə yerli  iş adamlarının gündəlik fəaliyyətlərində, iqtisadi davranışlarında etikanın roluna qiymət verməkdən və mövcud problemlərin həlli istiqamətində elmi cəhətdən əsaslandırılmış təklif və tövsiyələr hazırlamaqdan ibarətdir. Belə ki, tədqiqat zamanı aşağıdakı hipotezalar tədqiq olunmuşdur: 

1) etika və dəyər mühakimələri bu gün Azərbaycan biznesində ikinci dərəcəli rol oynayır; 

2) Azərbaycanın iş adamlarının əksəriyyətinin peşəkar sahibkarlıq fəaliyyətlərinə gəldikdə dindar deyillər; 

3) etika və din baxımından iş adamlarını sahələr, yaş kateqoriyaları və onlara məxsus biznes müəssisələrinin ölçülərinə (kiçik, orta və iri müəssisələr) görə fərqləndirmək mümkündür.
Bu məqsədlərə nail olmaq üçün aşağıdakı vəzifələrin yerinə yetirilməsi nəzərdə tutulmuşdur:

· Tədqiqat obyektilə bağlı nəzəri əsasların öyrənilməsi;

· Etika məfhumu və onun iqtisadiyyat üçün implikasiyaların öyrənilməsi;

· Keçid iqtisadiyyatı şəraitində olan etik məsələlərin öyrənilməsi;

· Azərbaycanda iqtisadi etika və din ilə bağlı məsələlərin öyrənilməsi;

· Tədqiqat problemilə bağlı məsələlərə dair Azərbaycanın iş adamlarının ictimai rəyinin öyrənilməsi;

· Tədqiqat problemilə bağlı məsələlərə dair ekspert rəylərinin öyrənilməsi;

Nəzərdə tutulan hədəf qrupları: sosial tədqiqatçılar, biznes ictimaiyyəti, rəsmi hakimiyyət, biznes QHT-ləri, jurnalistlər.

Metodologiya

Layihənin həyata keçirilməsi üçün müqayisəli təhlil, retrospektiv təhlil, analitik təhlil, sorğu, ekspert qiymətləndirilməsi və s. bu kimi tədqiqat üsullarından qismən və ya tam şəkildə istifadə olunmuşdur. 
Tədqiqat çərçivəsində olan tədbirləri aşağıdaki qaydada təsnif etmək olar:

1) Kabinet tədqiqatının həyata keçirilməsi;

2) Sahə tədqiqatının həyata keçirilməsi (sosiolojı sorğu);

3) Dərinləşdirilmiş müsahibələr vasitəsilə ekspert rəylərinin öyrənilməsi;

4) Tədqiqatın nəticələrinin mediada işıqlandırılması;

5) Siyasətə dair tövsiyələrin hazırlanması;

6) Hesabatın yazılması və ictimaiyyətə təqdim olunması.

Tədqiqatda əsas rol, onun bazasını təşkil edən sosiolojı sorğunun üzərinə düşür. O, iş adamlarının dəyər kateqoriyalarını və dindarlıq səviyyəsini müəyyənləşdirmişdir.  Büdcə məhdudiyyəti səbəbindən sorğu  kiçik qrup respondentlər arasında keçirilmişdir. Seçmə 200 iş adamından ibarət olmuşdur. Klaster seçmə üsulu istifadə olunub və bizi maraqlandıran respondentlər müəyyən kvotalar əsasında seçilmişdir. Biz etiraf edirik ki, büdcə məhdudiyyətləri ilə əlaqədar seçmə bütün regionları, ölkənin şəhər və kənd yerlərini tam, düzgün və statistik baxımdan əhəmiyyətli təmsil olunmasını təmin etməmişdir. Hər halda cədvəldə Bakı (və kəndlər), Gəncə və Lənkərandan seçilmiş müvafiq nisbətlər göstərilmişdir.

Coğrafi nisbət aşağıdakı kimi olmuşdur: 

	Yerləşdirmə
	Yekun seçmənin ümumi miqdarı - faizlə

	Bakı
	50

	Lənkəran
	25

	Gəncə
	25

	Yekun
	100


Əsas seçmə meyarı kimi müəssisədə çalışan işçilərin sayı götürülür. Müəssisələr, onlarda işləyən işçilərin sayına görə kiçik (1 – 10 işçi), orta (10 – 50), iri (>50) müəssisələrə bölünürlər. Azərbaycan üzrə statistik göstəricilərinin təhlil nəticələri nəzərə alınmaqla aşağıdakı nisbət alınmışdır: 

	 
	Kiçik (və fərdi)
	Orta
	İri

	Bakı
	64%
	23%
	13%

	Gəncə
	78%
	14%
	8%

	Lənkəran
	86%
	10%
	4%


Belə ki, absolyut kəmiyyətdə respondentlər müəssisələrdən aşağıdaki kimi seçilmişdir:

	 
	             Müəssisələrin sayı

	
	     Kiçik
	     Orta
	         İri

	Bakı
	        64
	        23
	        13

	Gəncə
	        39
	          7
	          4

	Lənkaran
	        43
	          5
	          2


          Nəzərə alınmalı digər bir amil  sektor mənsubluğudur. Burada sənayenin, kənd təsərrüfatının, xidmətlər və ticarət sahəsinin bərabər təmsili təmin olunmuşdur. Proporsiya aşığıdakı kimi olmuşdur:

	Sektor
	 Seçmədə Payı (%)

	Kənd təsərrüfatı
	30

	Sənaye
	30

	Xidmətlər və ticarət
	40

	Cəmi
	100


Respondentlərin dini mənsubluğuna heç bir nəzarət olunmamışdır, çünki:

1) Son siyahıya alınmış məlumatlara və müxtəlif sosioloji araşdırmalara əsasən Azərbaycan əhalisinin 90%-dən çoxu müsəlmandır, buna görə də digər konfessiyaların xüsusən göstərilməsinin əhəmiyyəti yoxdur. Beləliklə, müxtəlif dini birləşmələrin seçmədə öz əksini tapmasına xüsusi diqqətin yetirilməsi bu layihənin hədəfləri üçün vacib deyildir.

2) Respondentlərin dini mənsubluğu əvvəlcədən məlum olmayacaq və ancaq sorğu anketində olan müvafiq suallara cavabından sonra bilinəcəkdir.

3) Dini mənsubluq nöqteyi-nəzərindən təsadüfi seçmə bizə Azərbaycandakı iş adamlarının dini mənsubluğu barədə fərziyyə irəli sürməyə imkan verəcəkdir.

4) Seçmənin  ölçüsü o qədər də böyük deyil ki, dini azlıqların qəsdən zəruri təmsil olunmasını təmin etsin. Eyni zamanda, azlıqların seçmədə qeyri-proporsional təmsil olunması, araşdırma hədəflərinin ünvanlanmasında zəruri ola bilən ümumi məlumatları təhrif edə bilər.

Anket 30 əsas və 10 demoqrafik və köməkçi sualdan ibarət idi. Hər sual müəyyən veriləni əks etdirirdi. Təmizləmə prosesində SPSS 12.0 verilənlər formatlaşdırılma proqramı istifadə olunmuşdur. 

Sorğunun ilkin nəticələri nəzərə alınmaqla sahə tədqiqatı ekspertlər ilə geniş müzakirələr şəklində davam etdirilmişdir. Bununla daha çox “ilkin”  məlumatların yığılması təmin olunmuş, bu da tədqiqatın keyfiyyətini və adekvatlığını yaxşılaşdırmışdır. Tədqiqat zamanı aşağıdaki ekspertlərin rəyi öyrənilmişdir: 

1. Sanar Məmmədov – Azərbaycan Marketinq Cəmiyyətinin icraçı direktoru

2. Rəhim Hüseynov – Azərbaycan Respublikası İqtisadi İnkişaf Nazirliyi nin Antiinhisar departamentinin direktoru

3. Nazim İmanov – TASİS proqramının eksperti, professor

4. Məhəmməd Meybullayev – Azərbaycan Dövlət İqtisad Universitetinin kafedra müdiri, professor

5. Rəna Safarəliyeva – “Şəffaflıq Azərbaycan” QHT-nin icraçı direktoru

6. Vahid Qaziyev – müstəqil ekspert

7. Fuad Nurullayev – Azərbaycan İslam Universitetinin dosenti

8. Tahir Faradov – müstəqil ekspert

9. Imran Qarayev – müstəqil ekspert
Fəsil 1. İqtisadiyyat və etika əlaqəsinin nəzəri əsasları

1.1. İqtisadiyyat və sahibkarlıqla bağlı etik məsələlər

Etika və iqtisadiyyat yüksək dərəcədə bir-birindən asılıdırlar. Tarixdən (A.Smit) göründüyi kimi, müasir iqtisadiyyat etikadan yaranmışdır. Belə ki, etikaya yenidən qayıtmaq üçün hər hənsı bir iqtisadi təhlildə sadəcə iki ölçü gərəklidir- zaman və sosial ölçülər. Əgər söhbət sadəcə qısamüddətli yox, həm də uzunmüddətli fayda fərasətindən gedirsə, həmçinin sadəcə individual fayda fərasətindən yox, həm də ictimai fərasətdən gedirsə, o zaman biz dərhal etik məsələlərlə bağlı müzakirənin tam mərkəzinə düşürük.

Bir çox əxlaqa həssas insanların ümid bəslədiyi sosializmin dağılmasıyla, dünya siyasətinin inkişafı “bazar iqtisadiyyatı və əxlaq” mövzusunda dərin müzakirələrə səbəb olmuşdur. Zamanımızın demək olar ki, bütün böhranlarında iqtisaliyyat mərkəzi yer tutur. Bu problemlərin həllində böyük gözləntilər “iqtisadi etika” ilə bağlıdır. Tənqidi ictimai rəy hər şeydən qabaq böyük müəssisələrə təsir edir. Gəlir əldəetmə kommersiya siyasətinə görə onlar böhranı və ya heç olmazsa onun bir qismini, öz öhdəliklərinə götürməlidirlər; onların kommersiya fəaliyyətlərinin leqitimliyi sual altına qoyulur, əxlaqi ittihamlar isə təbii hal kimi gəbul olunur.  Sahibkarlıq  etikasına, yüksək konyunkturası olan biznes etikaya müraciət edərək, müəssisələr buna reaksiya göstərirlər. Beləliklə, etika böyük təşkilatların rəhbərlik səviyyələrinə daxil olub; menecerlər üçün əvvəlcədən uzun müddətə sifariş edilmiş müvafiq seminarlar onların təşkilatçıları üçün gəlirli biznes oldu. Məsələn, bu gün ABŞ-da “etikanı təbliğ edən” çox sayda təşkilatlar fəaliyyət göstərirlər. 

Bununla bərabər iqtisadi etika akademik təhsildə də meydana çıxmışdır. Əvvəlcə ABŞ-da, sonra isə daha çox Avropada kafedralar yaradılmışdır. Bir çox elmi-iqtisadi şöbələrdə uyğun mövzularda dərslər təklif olunur. 1989-cı ildə Almaniyada müvəqqəti işçi qrupları şəklində “Sosial siyasət cəmiyyətində” “İqtisadiyyat və etika” adlı daimi komitə yaradılmışdır. Artıq xüsusi tədqiqat layihələri həyata keçirilir, onlar belə təklifləri bütövlükdə və ya sistemli şəkildə əhatə etməyə çalışırlar. Keçən əsrin ikinci yarısında inkişaf etmiş islam iqtisadi doktrinaları da etikanı ön plana çəkirdi (bax: Nomani və Rəxnema 1993).

İqtisadiyyatla bağlı məsələlərdə etikaya diqqətin yetirilməsinin inkişafında hərəkətverici qüvvə müəssisələrə məxsusdur. Sahibkarlıq  etikası müvafiq surətdə müzakirənin ön planında yerləşir, bu da yaxın zamanlarda elmdə sahibkarlıq  etikasının mənası və statusuna dair kəskin fikir ayrılıqlarına gətirib çıxarmışdır. Bunun əksinə daha çox ümumi iqtisadi əlaqələrlə məşğul olan (məsələn partiyalar, ictimai məşvərət orqanları, beynəlxalq təşkilatlar institutlar və digər təşkilatlar) sahibkarlıq  etikasına daha ehtiyatla yanaşırlar. 

Böyük  kilsələr istisnadır, onlar aparıcı pozisiyanı tutaraq, sahibkarlıq etikasının inkişafında iştirak edirlər. Qeyd etmək lazımdır ki, ABŞ-da biznes etikaya aid çox sayda təşkilatlar kilsələrin ətrafında əmələ gəlmişlər. Ümumiyyətlə, din və etika çox oxşar kateqoriyalardır və din, xüsusilə də ənənəvi cəmiyyətlərdə, dəyərlər sisteminin formalaşdırılmasında aparıcı rola malikdir.
İqtisadiyyat və sahibkarlıq etikasına aid olan məsələlər daima etikada və iqtisadi fəaliyyətdə üzə çıxırlar. Bu o deməkdir ki, onların kəsişdiyi sahə hələ tədqiq olunmayıb, onun məsələlərinə dair fərqli və qismən mübahisəli fikirlər mövcuddur, terminalogiya qeyri-müəyyən və çoxmənalıdır və ən vacibi, sübutların gətirilməsində elmi keyfiyyətin qiymətləndirilməsinin ölçüləri məlum deyil. Bir çox elmi işçilər sahibkarlıq etikasına aid bütün mübahisələri elmi nöqteyi-nəzərdən əhəmiyyətsiz hesab edirlər. Beləki,  “Nestle” şirkətinin idarə heyətinin sədri Q.Manxer bəyan edir ki, artıq bu “etik və sosial səs-küyü” dinləyə bilmir, iqtisadçı D.Şneyder isə dəlillər gətirir ki, sahibkarlıq  etikası mübahisələrin həll edilməsi mexanizmində öz statusunu təsdiqləməyib, sadəcə öyüd vermə qabiliyyətinə malikdir və ümumiyyətlə ideolojı cəhətdən şübhəlidir.

Buna görə də iqtisadi etikadan danışarkən, sərt olan tərif yox, növbəti şərh təklif olunur: iqtisadi etika əxlaqi normaların və ya idealların müasir iqtisadiyyat və cəmiyyət şəraitində hansı mənaları (müəssisələr üçün) kəsb edə biləcəyi ilə bağlı məsələlərlə məşğuldur (bax: Xoman – Blome-Drez 2001). Sahibkarlıq (biznes) etikasının məqsədi isə müəssisələrin öz əxlaqi məsuliyyətin və bu əxlaqi gözləntilərə uyğun gəlmək üçün müəssisənin imkanlarının aşkar edilməsindən ibarətdir. Belə ki, bu iki fənni fərqləndirmək lazımdır. Sahibkarlıq etikası müəssisələrin idarə olunmasında əxlaq və mənfəət münasibətlərini izah edir və müasir iqtisadiyyat şəraitində əxlaq normaları və ideallarını necə həyata keçirə biləcəyi məsələsi ilə məşğul olur.

“Normalar” və “ideallar” bir-birindən onunla fərqlənir ki, idealların köməyi ilə əxlaqi hədəflərə, ideyalara və növbəti innovativ əxlaqın cəmiyyətdə inkişafına hərəkətlərin istiqamətləndirilməsi əks etdirilə bilər, normalar isə əsasən müəyyən edilmiş qanunlardır ki, onlara riayət etmək lazımdır.

Elm də “əxlaq” (ekvivalent olaraq “etos”,“ədəb qaydaları”) normaların, əxlaq qaydalarının və prinsiplərin kompleksi kimi başa düşülür, onlar iştirak edən şəxsin hərəkətlərini idarə edir və ya idarə etməlidir. Bunun əksi olaraq, “etika” (ekvivalent olaraq: “əxlaqın fəlsəfəsi”, “əxlaqın nəzərriyəsi” və bir qədər geniş - həmçinin “praktiki fəlsəfə”) “əxlaqın” elmi nəzəriyyəsidir; o nəzəri əsaslandırma, sistemləşdirmə və “əxlaqın” tətbiq edilməsində nəzəri idarə-etmə ilə məşğuldur.


Müşahidəçinin əxlaqi-nəzəri pozisiyasından asılı olaraq, əsaslandırmanın iki istiqamətini fərqləndirmək olar: individual etikanın paradiqması və institusional etikanın paradiqması. Hər iki alternativ, etikanın iqtisadi fəaliyyətə görə əxlaqi məsuliyyəti ayrı-ayrı individumlardan (müəssisələrdən) əxlaqi rəftar  gözləntiləri və ya hüquqi çərçivələrin uyğun tərtibatı vasitəsi tələb etdiyinə görə fərqləndirilir.

Biznes etika, fərdi etika kimi, ayrı-ayrı menecerləri/sahibkarları ədalətə çağırış vasitəsilə iqtisadi prosesə əxlaqi niyyətləri yeritməyə çağırır. İştirak edən şəxslərin əxlaqi əsaslarının köməyilə o, oyunun gedişatına  birbaşa təsir etmək prinsipinə əsaslanır.

Biznes etika institusional etika olaraq, öz tədqiqat hədəfini sahibkarlıq fəaliyyətinin institusional çərçivəsi şəraitinin üzərində cəmləşdirir. O, əxlaqın iqtisadiyyatda tətbiqi üçün yeri də məhz orada görür. Bu etika, biznes oyununun gedişatına, əxlaqi çərçivə kimi ifadə edilən, birbaşa olmayan qaydalar vasitəsilə təsir edir.


İnstitusional etika birbaşa çərçivə şəraitindən asılı olduğundan, burada mövcud “oyun qaydaları”nın nə dərəcədə düzgün, ədalətli və “əxlaqi” olması böyük əhəmiyyət kəsb edir və fərdləri onların şəxsi əxlaqi-mənəvi keyfiyyətlərindən asılı olmadan, özünü etik qaydalara uyğun davranmağa vadar edir. Bu oyun qaydalarını və yollarını Xoman və Blome-Drez aşağıdakı kimi müəyyən edirlər:

1. Qaydalar hər kəs üçün eyni olmalıdır.

2. Qaydalar oyunçulara məlum olmalıdır, əsas etibarilə onlar tərəfindən tanınmalıdır, əks halda oyunçular (düzgün) oynaya bilməyəcəklər.

3. Qaydaları həyata keçirmək lazımdır.

4. Kifayət qədər güclü rəqiblərin iştirakı təşkil edilməlidir.

5. Oyunçular rəqabəti ciddi olaraq dərk etməlidirlər. Onlar qələbə qazanmağı istəməlidirlər.

6. Hədəf  uyğunluğu və rəftarda qarşılıqlı əlaqələrin etibarlılığı üçün, qaydalar zaman çərçivəsində müəyyən stabilliyi saxlamalıdırlar. Qaydaların dəyişdirilməsi rəsmi olaraq bildirilməlidir, yəni camaat qarşısında, əvvəlcədən müəyyən edilmiş tarixdə və hər kəs üçün eyni olması məcburidir.

7. Düzgünlüyə (paklığa) ümumi çağırışlar yersiz sayılmır, sadəcə olaraq, institusional dəstək və sui-istifadəyə qarşı müdafiə tələb olunur. Ümumi hədəf, qaydaların elə şəkildə formalaşması olmalıdır ki, ədalət və nəticədə  individual əxlaqi davranış da mümkün olsun.

Bütün bunları nəzərə alaraq, sahibkarlıq fəaliyyətinin leqitimizasiyası (qanuniləşdirilməsi) problemi üzə çıxır. Əgər son illər əxlaqi aspektlərə müəssisə rəhbərliyi tərəfindən müraciyət halları artmışdırsa, onda hadisələrin gedişatına bu cür reaksiya müşahidə etmək olar - sahibkarlıq fəaliyyətinin ictimai qanuniləşdirilməsi daha çox ortaya qoyulur. 

Mənfəət yönümlü və leqal, qanunlara müvafiq qaydada keçirilən sahibkarlıq fəaliyyəti artıq qanuni sayıla bilməz və ictimai narazılıqlara səbəb olur.  Burada  müəssisələrdə əxlaqi motivləşmə tələbləri ilə və onların iqtisadi məqsədli əsasları arasında mübahisə yaranır. Müəssisələrdən daha çox tələb olunur ki, iqtisadi, ictimai–siyasi məqsədlərə yönələrək, sülh uğrunda cavabdeh olmaq hazırlığını təsdiq etsinlər və indiki dövrün kəskin problemlərinin aradan qaldırılmasında  öz vəzifələrini yerinə yetirsinlər.

A.Smitin nəzəriyyəsinə uyğun olaraq sahibkarlıq fəaliyyətinin qanuniləşdirilməsi iki mərhələdə həyata keçirilir. Birinci mərhələdə iqtisadi qaydaların qanuniləşdirilməsi ayrı-ayrı fəaliyyətlərin qanuni çərçivəsi şəklində həyata keçirilir. Oyun qaydalarının özünün doğrultması, ayrı-ayrı oyun gedişatının qanuniləşdirilməsi üçün zəruri çıxış nöqtəsini yaradır. İkinci mərhələdə  müvafiq oyun gedişatının mövcud oyun qaydaları fonunda qiymətləndirməsi baş verir (bax Xoman – Blome-Drez 2001). 

Prinsip etibarilə, ikinci mərhələdə, iki fərqli çıxış vəziyyəti seçilir və onlardan  fəaliyyət üçün fərqli məsləhətlər irəli sürülür. Bu vəziyyətlər çərçivə qaydalarının vəziyyətinə görə fərqləndirilir. Birinci halda, sahibkarlıq fəaliyyəti qanuni yüksək standartlara uyğun gələn çərçivədə həyata keçirilir. Bu halda, sahibkarlıq etikası, ümumi norma kimi, müəssisələrin sistemə uyğun fəaliyyət göstərməsini ortaya çıxardır. İkinci hal onunla səciyyələnir ki, çərçivə qaydaları az-çox iri həcmli nöqsanları aşkar edir. Burada qanuniləşmənin itirilmə təhlükəsi böyüyür və şübhəli hallarda, ictimaiyyət, haqlı olaraq müəssisələrin öz qanuniləşmə cəhdlərinə görə şikayət edəcəkdir. Müəssisələr üçün bu hal, iqtisadi məqsədlərlə kənardan müdaxilə edilmiş əxlaqi tələblər arasında mübahisə şəklində ortaya çıxır. Bu mübahisə keyfiyyətsiz çərçivə qaydalarına əsaslanmışdır və hər zaman belə vəziyyətlərdə gözlənilə bilər.

Bu gün ictimaiyyət tərəfindən tanınma uğurlu iqtisadi sahibkarlıq fəaliyyəti üçün əsas şərtdir. Bu nöqteyi-nəzərdən, tam hüquqi əxlaqi tələblərə qarşı açıq olmaq müəssisələrin öz marağındadır. 

         Beləliklə, qərb sosial elminə görə, iqtisadiyyat ilə elm arasında konflikt və ya Xoman və Blome-Drezin ifadəsi ilə desək “gərginlik dairəsi” mövcuddur. 

Həmişə dəyişkən sahibkarlıq fəaliyyəti şəraitini nəzəri cəhətdən strukturlaşdırmaq məqsədilə, dörd kvadrat sxemini çəkmək olar. Burada əxlaq və rentabellik tələblərinin hər vəziyyətdə müsbət (yüksək) və mənfi (aşağı) ifadələri fərqləndirilir və göstərilir.

Diaqram 1. Əxlaq və rentabelliyin gərginlik dairəsində sahibkarlıq fəaliyyətinin sahələri

Mənbə: K.Xoman və F.Blome-Drez, “Экономическая и предпринимательская этика». Гранд, Москва – 2001.

I və IV kvadratlar, klassik halları, A.Smitin nəzərdə tutduğu bazar iqtisadiyyatın nəzəri əsaslanmasını özündə əks etdirirlər. II və III kvadratlar gəlir və ya rentabellik və əxlaqın ayrıla bilmə imkanlarını əks etdirirlər.  Burada etik və iqtisadi tələblər arasında münaqişə yaranır. Bu hallarda əxlaqi və iqtisadi məqsədlər təzad yaradır, çox zaman dəfedilməz görsənirlər. Müəssisələr əxlaqi dilemma şəraitindədirlər, burada onlar, ilk baxışda, ən azı əxlaqın ya da gəlirin xeyrinə qərar qəbul etməlidirlər. Bu əxlaqi dilemmada kvadrat II gəlirin xeyrinə qərar qəbul edir, kvadrat III isə – əxlaqın.

Bu səpkidən baxanda, sahibkarlıq etikasının məsələsi müvafiq üsulların göstərilməsindən ibarətdir. Onların köməyilə müasir iqtisadiyyat şəraitində müəssisələr əxlaqi tələblərə əhəmiyyət verə bilərlər. Prinsip etibarilə məqsədə doğru ancaq iki yol ayırd edilir. 

Birinci yol – rəqabət mübarizəsi strategiyasıdır. Burada elə sahibkarlıq davranışı nəzərdə tutulur ki, bazar rəqabət mübarizəsinin məntiqinə uyğun olaraq, o bir başa gəlir əldə etməyə istiqamətlənmişdir.

İkinci yol - sahibkarlıq fəaliyyətinin mövcud çərçivə qaydalarının dəyişdirilməsinə istiqamətlənmişdir. Beləliklə o, müəssisələrin siyasi fəaliyyətini əhatə edir. Buna görə, daha sonra, biz bu davranışı qaydaların siyasəti strategiyası kimi ifadə edəcəyik. 

Rəqabət mübarizəsi strategiyası çərçivəsində, misal üçün, tədqiqat və inkişafa doğru gücləndirilmiş investisiyalar vasitəsilə daha yüksək əxlaqi standartlara cavab verən yeni məhsullar və istehsalat proseslərinin təkmilləşdirməsi cəhdini göstərmək olar. Burada, Şumpeterin sahibkar anlayışına oxşar “əxlaqi novatorlar” ortaya çıxır. Onların məqsədi  istehsalat faktorlarının “yeni kombinasiyalarının həyata keçirilməsidir”.  Əvvəllər əxlaqın və iqtisadiyyatın ziddiyyətinin düşüncə tərzinə və fəaliyyətinə təsiri olurdusa, indi bu qabaqcıl sahibkarlar əxlaqi və iqtisadi məqsəd kəmiyyətlərin harmonizasiyası üçün yeni imkanlar açırlar.

Hər halda müəssisələrin çıxış vəziyyəti bu gün belə ifadə olunur:  ictimai qanuniləşdirilmə və tanıma bütövlükdə müəssisələr və xüsusilə böyük müəssisələr üçün o qədər vacib olub ki, onların uzunmüddətli maraqlarına əxlaqi dəyərlərin tətbiq edilməsi və ictimaiyyətin məhkəməsinə çıxartması daxil olmuşdur – “yaxşılıq et və bu haqda danış” prinsipinə əsasən. Buna uyğun alaraq, müəssisələr hətta qanuni vəzifə çərçivəsindən kənar daxili davranış normalarını hazırlayıb təyin edirlər və onlara riayət edilməsinə nəzarət edirlər. Təcrübədə belə cəhdlər  bazar potensialının təmin edilməsindən başqa etibar qazanma, etimad və bununla müəssisənin müsbət imicini yaratma məqsədini güdürlər. 

Qayda siyasəti strategiyasının köməyilə müəssisələr dövlət çərçivə qaydalarının təsadüfi, sistemli, keçici və digər nöqsanlarını kompensasiya etməyə cəhd edə bilərlər. Bu halda sahibkarlıq siyasətinin tədbirləri dövlət siyasətini əvəz edə bilər. Qayda siyasəti strategiyasında söhbət, rəqabətə qarşı neytrallıqdan gedir, yəni ümummiyətlə, müəssisələrdə əxlaqi standartların məcburi tətbiq edilməsi. Rəqabət mübarizəsi strategiyasından fərqli olaraq, bu cür fəaliyyətləri kollektiv şəkildə özünə öhdəlik götürmə kimi anlamaq lazımdır. 

Qayda siyasəti strategiyası iki üsulla həyata keçirilə bilər: bir tərəfdən müəssisələr əxlaq dəyərlərini öz siyasi iştirakları ilə daha əhəmiyyətli edə bilərlər. Dövlət qanunvericiliyinin gələcək inkişafında iştirak etməkdən savayı, müəssisələr dövlətin yardımı olmadan qayda siyasətinin nöqsanlarını kompensasiya etməyə qadirdirlər. Onların özləri rəqabət mübarizəsinin yeni qaydalarını təyin edə bilərlər, məsələn, sahənin kodeksi şəklində kollektiv özünə öhdəlik götürmə ilə. 

Əxlaqi münaqişə halında (kvadrat II), müəssisələr üçün prinsipcə iki strateji alternativ açıqdır.  Birinci strategiya öz davranışlarının dəyişdirilməsindən ibarətdir (rəqabət mübarizəsi strategiyası), ikinci strategiya isə, hər şeydən əvvəl, rəqiblərin davranışlarının dəyişdirilməsinə əhəmiyyət verir. Burada söhbət rəqabət mübarizəsinin (qayda siyasətinin strategiyası) bütün iştirakçılarının davranışlarının ümumi əlaqələndirilməsindən gedir.

İqtisadi münaqişə halında (kvadrat III), müəssisələr öz davranışlarının dəyişdirilməsi yolunda əxlaqi təşəbbüsləri həyata keçirə bilərlər. Bu, rəqabət şəraitində əmələ gələn problemlərin xüsusi strukturu ilə əlaqələndirilir. Məsələn, bir dövlət və ya bir müəssisə tərəfindən təhlükəli maddələrin istehsalının könüllü və birtərəfli azaldılması azon deşiyinin kiçilməsinə gətirə bilməz. Lakin bu təşəbbüs bu maddələrin istehsalına ümumi qadağa qoyma haqqında siyasi tələbə nüfuz qazandırar. Yəni ki, əxlaq yalnız kollektiv aksiyalar nəticəsində qələbə çala bilər. Bu da tədqiqatımızın bir-başa obyekti olmayan, lakin çox mühüm rol oynayan “sosial kapital” məfhumu ilə bağlıdır.

Ən nəhayət, iqtisadiyyat və etika münasibətlərindən danışarkən, “sosial ədalət” probleminə toxunmaq lazımdır. F.A. fon Xayek izah edir: “sosial ədalət” ifadəsi səhvlər kateqoriyasına aid deyil, mənasızlar kateqoriyasına aiddir, “mənəvi daş” ifadəsi kimi” (fon Xayek 1978: s: 35).  Fon Xayek qanunauyğunluğa işarə edərək, belə fikrə gəlmişdir ki, bazar və rəqabət, gəlir əldə etmək üçün onlara qoyulmuş səmtləşmə kimi ədalətə yox, yalnız iqtisadiyyatın idarəedilməsinə xidmət edir. O kateqoriyanın təyin edilməsində bazar və rəqabətdən, qiymət və gəlirlərdən mənəvi tələblərin yerinə yetirilməsini gözləyən iqtisadçıların səhv düşündüyünü vurğulayır, ona görə ki, bazar iqtisadiyyatının məqsədi yalnız iqtisadi mövqedən  idarəetməni muxtar subsistem kimi təqdim etməkdir.  

Bazar prosesinin ümumi nəticəsi saysız-hesabsız fərdlərin o sayda da fəaliyyətlərinin nəticəsi  kimi meydana gəlir – bu, nəticə ilə, nə ayrı bir insan, nə də qrup bütünlükdə bu prosesə nəzarət etmir, və beləliklə ayrı-ayrı qruplara ümumi nəticəyə görə məsuliyyətə cəlb etmək olmaz. Fon Xayekin fikrinə əsasən, ədalət kateqoriyasını sadəcə fərdlərin fəaliyyətlərinə tətbiq etmək olar, sistemin nəticəsinə isə olmaz.

“Sosial ədalət” anlayışı XIX əsrin ortalarında meydana çıxmış və onu L.Taparelli irəli sürmüşdür (Xoman – Blome-Drez 2001).  Bu anlayışın zərurəti “ev təsərrüfatından” “xalq təsərrüfatına” transformasiyasının sosial nəticələrdən irəli gəlir: indi söhbət fəaliyyətlərin mənəvi qiymətləndirilməsindən yox, sistemin nəticələrinin qiymətləndirilməsindən gedir.

Ənənəvi təsəvvürə görə “sosial ədalət” (iqtisadi) institutların qiymətləndirilməsi üçün meyardır, bununla belə  bu meyar institutların özünün içindən əmələ gəlmir və “xarici” olur. İnstitutları onların nəticələrinə görə qiymətləndirmək lazımdır (xüsusən də paylanmanın nəticələrinə görə).  C.Rolz öz “Ədalət nəzəriyyəsi”-ndə  də bu fikri iddia edir (1999). 

Q.Brennan və E.M.Bükenen “ədalət” anlayışının şüurlu yenidənqurulması ilə əlaqədar yeni təklif irəli sürüblər (1985).  Əsaslandırılmış gözləntini təmin edən hər bir anlayış “ədalətlidir”. Gözləntilər qaydalara, institutlara aiddirlər, çünki qaydaların, institutların mənası ondan ibarətdir ki, qarşılıqlı davranış gözləntilərini sabitləşdirsinlər və təmin etsinlər. “Ədalət”, sadəcə, müəyyən qaydalar çərçivəsində məntiqli anlayış olur və beləliklə qaydaların mövcudluğunu nəzərdə tutur.

Lakin “sosial ədalətin” problemi elə bu qaydaların qiymətləndirilməsindədir. Brennan və Bükenen pu problemi (mənəvi) qiymətləndirmək üçün digər qaydaları yaradaraq, məhz bu əsas qaydaların “metaqaydalar” olduğunu iddia edirlər. Onlar qaydalar iyerarxiyası təsəvvüründən istifadə edirlər və bununla onu əldə edirlər ki, bir tərəfdən «ədalətin» əsl mənasını üzə çıxarsınlar - qanunauyğunluq, əsaslandırılmış gözləntilərin təmin edilməsi, digər tərəfdən isə qanunlar və institutlar həmçinin onların ədalətliyinə görə yoxlanıla bilsinlər.

Bu baxımdan, “sosial ədalət” dini etiqadlarda, o cümlədən, İslamda önəmli yer tutur. Ədalət İslam dinin və ona əsaslanan islam iqtisadi doktriların əsas prinsiplərindən biridir. Sosial ədalət yuxarı səviyyəli etik prinsiplərə və Islam normalarına əsaslanmış “əxlaqi biznes”də öz əksini tapır. 

Sosial ədalət islamda dörd prinsip üzərində qurulur: 1. Bütün sərvət Allaha məxsusdur: (Quran: 24:33); 2. Sərvət insan cəmiyyətinə “etibar əsasında idarəetmə hüququ” ilə verilir: (Quran: 57:7); 3. Sərvətin məqsədsiz toplanması qadağandır: (Quran: 9:34); 4. Ehtiyacı olanlarla bölüşmək - hər bir müsəlmanın borcudur: (Quran: 59:7).

Beləliklə, iqtisadiyyata islam yanaşması qərb sistemlərinin yanaşmasından (misal üçün, sosializm-kommunizm və kapitalizm) qəti sürətdə fərqlənir. Yalnız İslamda sərvətin bölünməsi iqtisadiyyat sahəsinə aiddir və müsəlmanlar öz fikirlərini sadəcə maddi nemətlərin istehsalında cəmləşdirmirlər. İslamda əsas insan tələbatı ilə israf arasında fərq qoyulduğuna görə vəsait çatışmaması problemi həll edilir. İslama əsasən aclıq, yoxsulluq və iqtisadi gerilik təbii ehtiyatların çatışmaması ilə yox, insan tərəfindən yaradılan ədalətsiz sistemdən və qanunlardan irəli gələn nemətlərin düzgün olmayan (ədalətsiz) bölünməsinin nəticəsidir.

Bu sərvətlərin istifadəsində heç bir insanın digərinin qarşısında üstünlüyü yoxdur. Quranda deyilir ki, bunlar bütövlükdə bəşəriyyətə məxsus var-dövlətdir. Heç bir qərb sistemi nəzərə almır ki, insanların mənəvi tələbatları ödənilməyincə onlar bütövlükdə məmnunluq əldə edə bilməyəcəklər. İslam “cəmiyyət üzvləri arasında sərvətin ədalətli bölünməsini necə təmin etmək olar” sualına aydın cavab verməyə çalışır. Yerdə və göydə hər şeyin yegənə həqiqi sahibi Allah olduğuna görə bütün bunlar insana “etibar əsasında idarəetmə” ilə verilir. Lakin əlinə keçənləri idarə edərkən o bunların əsl sahibkarı barədə unutmamalıdır.

Beləliklə, İslamda mülkiyyət müəyyən edilmiş həddə Allah tərəfindən verilmiş idarəetmə hüququ kimi hesab edilir. Bu həddlərin arasında məqsədi təbii sərvətlərin istismarına yol verilməməsi barədə qanunlar və həmçinin cəmiyyətdə maddi nemətlərin ədalətli  bölünməsi barədə göstərişlər vardır.

İslam sərvətin əldə edilməsi və artırılması yollarının müfəssəl müəyyənləşdirilməsi ilə məşğul olmur. Bunun əvəzinə o, sədəcə cəmiyyət üzvləri arasında sərvətin bölünməsinin əsas prinsiplərini göstərir, məsələn – “zəkat” vasitəsilə. Şəriət, həmçinin, şirkət quruluşunu ümumi şəkildə reqlamentləşdirir ki, şirkətin fəaliyyətinə aidiyyatı olmayan şəxslər tərəfindən onların hissələri (aksiyaları) ilə spekulyasiyanın qarşısı alınsın.

Hər müsəlman üçün azadlıq hüdudları İslamla qoyulmuş normalar olmalıdır. Müsəlman oğurluq, fırıldaqçılıq, israfçılıq və ya tamahkarlıq etməməlidir, çünki, onun əsas məqsədi sadəcə maddi nemətlər yox daha yüksək şeylər əldə etmək - Allahın razılığını qazanmaqdır. 

İslamda iqtisadi siyasət cəmiyyətin tələbatını ödəməyə istiqamətləndirilib. O, hər bir kəs üçün “yaşama minimumu”nu təmin etməli və bundan başqa insana onun bacarığına müvafiq və İslamda izn verilmiş hüdudlarda əlavə nemətlərə yol açmalıdır.

Lakin İslam dünyagörüşünə görə cəmiyyətin maraqlarını şəxsi maraqlara görə bütövlükdə qurban vermək olmaz. Hər halda insanın qida, geyim və mənzil tələbatları ödənilməlidir. İslama əsasən, hər bir əmək qabilliyətli kişinin elə işi olmalıdır ki, özünü və cavabdeh olan insanları dolandıra bilsin. Əmək qabilliyətli olmayan insanlara gəldikdə isə oların qayğısına ya qohumlar, ya da dövlət qalmalıdır.

İslamın məqsədi şəxsiyyət ilə cəmiyyət arasında harmoniyaya nail olmaqdır. O, yaxınlıqda yaşıyan kasıblara görə məsuliyyəti qonşuların üzərinə qoyur.  Hər bir müsəlman ədalətsizliyin qarşısını almaq üçün bütün var gücünü sərf etməlidir. Məhəmməd Peyğəmbər əyani analogiyanı cəmiyyət və iki göyərtəli gəmi arasında keçirirdi. Aşağı göyərtənin sərnişinlərinin suya birbaşa yolları yox idi və suya keçmək üçün onlar hər dəfə yuxarı göyərtənin sərnişinlərinə müraciyət etməli olurdular. Bu da hər dəfə insanlar arasında mübahisələrə səbəb olurdu. Onda aşağı göyərtənin sərnişinləri su əldə etmək üçün gəminin altında dəlik dəlməyə qərar verdilər. Beləliklə peyğəmbərin dediyi kimi, əgər ehtiyacı olana fəlakətə uğramağa imkan verilsə və müdaxilə edilməsə, bütün cəmiyyət məhv ola bilər.
1.2. Müxtəlif nəzəri yanaşmaların xülasəsi

Bir neçə ildir ki, elmdə sahibkarlıq etikasının bir elmi fənn kimi mənası barədə mübahisələr davam edir. Aydındır ki, vahid sahibkarlıq etikası hələ mövcud deyildir. Lakin sahibkarlıq etikasının doğru konsepsiyasının fərqli və qismən rəqib nəzəri təsvirləri var. Elmi fənn olma mərhələsinin ilkin dövrlərinə aid olan bu nəzəri təsvirlər ayrı-ayrı müəlliflərin adları ilə bağlıdır. Müzakirənin bütün nümayəndələri sahibkarlıq etikası haqqında öz qiymətləndirmələrində həmfikirdirlər ki, sahibkarlıq etikasının qanuniləşmə (leqitimasiya) şərtləri əsaslı dəyişikliklərə məruz qalmış və bunun nəticəsi olaraq, sahibkarlar səviyyəsində müstəqil əxlaqi cəhdlərə təşəbbüs edilməlidir. Bununla onlar bir çox tənqidçilərin nöqteyi-nəzərlərinə şərikdirlər. Bu konsensusa baxmayaraq, sahibkarlıq etikasının nəzəri mövqeləri arasında mühüm fərqlər mövcuddur, xüsusən çərçivə qaydalarına aid: (1) əxlaqın dərk edilməsi və (2) rolu barəsində. 

“Üstüntutma nəzəriyyəsi” yanaşması

Üstüntutma nəzəriyyəsinin mövqeləri müasir iqtisadiyyatı əxlaqi ideya mənasında başlıca və ya yalnız iştrak edən şəxslərin “şüurunun dəyişdirilməsinə” vadar edilməsi (və ya məcbur edilməsini) və müvafiq olaraq fəaliyyətin dəyişdirilməsi hesabına təşkil edilməsini nəzərdə tutur. Burada mövcud səhv mövqelərin əvəz olunmasından, əxlaq qaydalarına zidd olan üstün tutmaları və məqsədlərin aradan qaldırılmasından da danışmaq olar. 

Bu istiqamətdə aparılan işlərin ilk böyük qrupu kifayət qədər müxtəlif tərkiblidir. Nəticədə onu bu düşüncə əsasında yenidən təşkil etmək olar ki, iqtisadiyyat nəzəriyyəsindəki “homo oeconomicus” modelində iddia olunan kimi insanlar həqiqətdə son dərəcə xudbincəsinə və ikiüzlü hərəkət etmirlər. Pozitiv variantlar tədqiqatlara əsaslanırlar, onlar digər əsasları iqtisadi fəaliyyətdə nümayiş etdirirlər; normativ variantlar insanların mənəvi əsaslara uyğun olaraq, danılmaz hərəkət etmə qabilliyyətinə sürülürlər və  onlar ayrı-ayrı insanlar üçün bu mənəviyyat, altruizm və həmrəylik əsaslarını “daxili” və ya “alışılmış” edərək onları gücləndirməyə çağırırlar.

İqtisadiyyat çərçivəsində üstün-tutmaların təshih edilməsinin ən məhşur və ciddi normativ varianta A.Senin “meta-üstüntutma”(1987) konsepsiyasında rast gəlirik. Hər şeydən qabaq bura həmçinin C.Elsterin təqdim etdiyi “üstüntutmaların uyğunlaşdırılmış formalaşması” sosial-elmi konsepsiyası da aiddir (1983). Bununla əlaqədar olaraq, fəlsəfi etik müzakirədə C.L.Makiyə əsaslanmaq olar. Müvafiq sosial-elmi mövqelərdə stimulların (iqtisadi) təhlili və ya əsasların təhlili əhəmiyyətli rol oynayır. Bu yanaşmanın tərəfdarları sadəcə iddia edirlər ki, faktiki olaraq, iqtisadiyyatın eqoistik opportunist əsasları ilə birlikdə həm də digərləri də mövcuddurlar və ya ola bilərlər, bunlar gücləndirilə bilən  və gücləndirilməli mənəvi əsaslardır.

Məhdudiyyətlər (şərtlər) nəzərriyəsinin yanaşması

Məhdudiyyət nəzəriyyəsinin mövqeləri problemləri müəyyən şərtlərin təşkil edilməsində və onlardan irəli gələn davranış stimullarında görürlər. Müasir iqtisadiyyatın təşkil olunması, əxlaqi norma və əqidə mənasında həm də bu şərtlərin dəyişməsi vasitəsilə bu mexanizmə cavab verməlidir, o zaman üstüntutma kimi, daha doğru desək üstüntutma qaydaları, metodik səbəblərə görə az-çox sabit olaraq təyin edilir (hər halda məhdudiyyətlərdən daha sabit).


Belə ki, üstüntutma nəzəriyyəsində tətbiqetmə məsələlərin mənasının lazımi qədər qiymətləndirilməməsinə əks olaraq məhdudiyyətlər nəzərriyəsinin yanaşması “doqmatik” yox, metodik səbəblərə görə üstüntutmaları  və səmərəlilik mövqeləri təsbit edir və davranışların  şərtlərin dəyişməsi ilə əlaqələndirilməsi konsepsiyasını irəli sürür.

Əxlaq şəklində normativ tələblər burada tamamilə sistemli tələblərin məntiqində itir. Cəmiyyətin, əxlaq normaları və əqidələri vasitəsilə və müvafiq hesablanmış şərt (məhdudiyyət) formalarının köməyilə idarə olunması uğurlu ola bilər.

Sahibkarlıq etikası “sosial məsuliyyətin” ifadəsi kimi

Müəssisələrə normativ proqramlı tələbnamə yönəlmişdir: dövlət maraqlarına daha çox diqqət yetirmək və məhz iqtisadi rifahın təmin olunması cavabdehliyini öz üzərinə götürmək. Qanuniləşməyə əsaslanmaq üçün iqtisadi perspektivlikdə müəssisələrin, ənənəvi məsələsindəki kimi, sadəcə effektivliyi çox kifayətsizdir. Müəssisələr sahibkarlıq fəaliyyəti ilə əlaqəli insanların maraq və istəklərinin geniş dairəsini nəzərə almalı idilər.

Məhşur örnək kimi, 1973 il “Davos manifestini” göstərmək olar. Orada camaat qarşısında bildirilmişdi: “Rəhbərliyin peşakar vəzifəsi muştərilərə, əməkdaşlara, kreditorlara və cəmiyyətə xidmət etmək və onların bir-birinə uymayan maraqlarını kompromisə gətirməkdir” (Xoman – Blome-Drez 2001: s. 326).

Ciddi elmi tənqidə baxmayaraq, “sosial məsuliyyət” postulatı bu gün müəssisələr və ictimaiyyət arasında hələ də müsbət rezonansa sahibdir. Belə ki, X.Yonas “Cavabdehlik prinsipi. Texnoloji mədəniyyət üçün etik təcrübə” adlı kitabında cavabdehlik anlayışını valideynlərin həddi-buluğa çatmamış övladlarına qayğı modeli əsasında təkmilləşdirir və cavabdehliliyi “qarşılıqlı olmayan münasibətlər” kimi anlayır. Xoman və Blome-Drez isə bu konsepsiyaya əks olaraq, sahibkarın cavabdehliliyini belə ifadə edirlər: “cavabdehlik cavab vermək deməkdir” (2001). Yəni, müəssisələr aidiyyatı olan subyektlərin suallarına cavab verməlidirlər; geniş mənada, müəssisələr əsaslandırmaya və ictimaiyyətə anlatmağa hazır olmalıdırlar və etməlidirlər.

“Sosial məsuliyyət” ideyasının tərəfdarları, fərz etdikləri kimi, cavabdehlik məsələsinin həllini fəaliyyət səviyyəsində yox, hər kəs üçün eyni olan institusional tədbirlərdə axtarmaq lazımdır. 

Biznes sosial məsuliyyət ideyası keçən əsrin 80-ci illərində ABŞ-da yaranmış biznes etikanın təməlini də qoymuşdur. Bu yanaşma sırf praktik yönümlü bir yanaşmadır və etika hesabına mənfəətin artırılmasını nəzərdə tutur. 

Belə ki, S.Məmmədova görə düzgün biznes etikası siyasəti yeridən şirkətlərdə aşağıdakı keyfiyyət dəyişiklikləri baş verir:

1. şirkət daxili intizam qaydalarını müəyyən edir və tənzimləyir;

2. şirkət sosial məsuliyyəti, məqsədləri və başlıca dəyərlərinin nədən ibarət olmasını bəyan edir;

3. şirkət biznesin irəli aparılmasında tərəfdaşdarlarının ümidlərinin nədən ibarət olmasını müəyyən edir;

4. şirkət işçi və tərəfdaşlarının birgə məqsədlərə necə nail olmasının ümumi yollarını göstərir.

Həmin müəllif iddia edir ki, biznes etikasının müsbət təsir dairələrinə aşağıdakılar daxildir:

1. Şirkətin imicinin artırılması və xoş məramın bəyan edilməsi.

2. Risk və biznesin idarə edilməsi (maliyyə sənədlərinin düzgün aparılması, fırıldaq və israfçılığa yol verilməməsi, korrupsiya və rüşvətxorluğun aradan qaldırılması, etibarın, imicin qazanılması).

3. Xərclərin azaldılması.

4. İş keyfiyyətinin, məhsuldarlığın artırılması və rəqabətə davamlılığın gücləndirilməsi.

5. Xarici investorların maraqlarının cəlb edilməsi.

6. Gəlirin və davamlı inkişafın əldə edilməsi.

Qərb şirkətlərinin əksərriyyəti Biznes Etikası Məcəlləsini qəbul etmişlər. Belə məcəllələrə dünyanın nəhəng şirkətlərindən olan United Technologies, İBM, General Motors, General Electric, Merck, Coca-Cola və s. rast gəlmək olar. Belə məcəllələrdə şirkətin uzunmüddətli və qısamüddətli məqsədi, şirkətin başlıca saydığı qlobal dəyərlər, tərəfdaşlarla münasibət, həmçinin işçilərinin şirkət daxilində davranış qaydaları və onlardan nə tələb olunduğu müvafiq maddələrdə tam əksini tapır. Hər bir işçi işə girməzdən  əvvəl bu prinsiplərlə tanış olur və onu imzalayır. Məcəllə həmçinin şirkəti bütün dünyada tanıdan direktiv sənəddir.
Belə məcəllələrin əsasında “qlobal Sallivan prinsipləri” durur. Bu prinsiplər korporativ sosial məsuliyyətin ümumi prinsiplərindən ibarətdir və korporasiyalar və cəmiyyət arasında uçurumun aradan qaldırılmasına da xidmət edir (bax http://www.thesullivanfoundation.org/foundation/).

Sahibkarlıq etikası mənfəət əldə etmə prinsipinin məhdudlaşdırılması kimi

Sahibkarlıq fəaliyyəti iqtisadi və hüquqi çərçivəli şərtlərlə tamamilə müəyyənləşdirilmir; müəyyən vəziyyətlərdə mövcud olan azadlıq dərəcələri əxlaqi məqsədlərlə bağlana bilərlər. İqtisadi fəaliyyətlərin əxlaqi fəaliyyətə döndərilməsi  sahibkarlıq etikasının  mövzusudur.

Normal halda Şteynman və Ler öz nəzəri mövqelərində bazar iqtisadiyyatında sahibkarlıq fəaliyyətlərinin ikipilləli qanuniləşdirilməsindən irəli gəlirlər. Bu klassik bazar iqtisadiyyatı qaydaları konsepsiyası əsasında onlar mənfəətə istiqamətləndirilmiş sahibkarlıq fəaliyyəti üçün etik “dürüstlük prizümpsiyası” tələb edirlər. Lakin bu dürüstlük haqqında fərziyyə ayrı-ayrı hallarda qanunsuz ola bilər, yəni  bilavasitə və ya dolayısilə sahibkarlıq fəaliyyətilə məşğul olanlar, mənfəətin əldə edilməsi üçün istifadə olunan vasitələrin əxlaqa qarşı olmamasında şübhələri olduğu halda.

Sahibkarlıq etikasının əsas problemi əxlaq və mənfəət arasında mübahisə kimi inkişaf edir. Alimlərin təsəvvüründə bu konflikt yalnız müəyyən iqtisadi fəaliyyət üsullarını qadağan edərək, etik (əxlaqi) prinsiplərin iqtisadi maraq üzərində hakim gəlməsi sayəsində həll oluna bilər. Öz konsepsiyalarının təcrübədə reallaşdırılmasını Şteynman və Ler dialoq prosesinin institutlaşdırılmasında görür. Bunun  nəticəsində aidiyyatı olan hər kəsin öz əxlaqi təsəvvürləri ifadə edilə və sahibkarların qərarvermə siyasətində  nəzərə alına bilər (1997). 

Sahibkarlıq etikası səmərəli təsərrüfat aparma etikası kimi

P.Ulrix öz nəzəri mövqesilə iqtisadi səmərəliliyi “ağıla gətirmək” məqsədini güdür. “Praktiki sosial iqtisadiyyat” kimi qeyd etdiyi bu təşəbbüsün əsasını iqtisadiyyat elminin yeni paradiqmasının inkişafı təşkil edir (1995: s. 63). Ulrix müəssisənin ictimai təşkilat olduğunu qeyd edərək, onu “kvazi-ictimai institut” kimi anlayır. Alimin fikrincə müəssisələr təbiət tərəfindən yaradılmır, onlar müəyyən tarixi şəraitlərdə ictimaiyyət tərəfindən istənilən institutlar kimi meydana gəlirlər. Onları ictimai məqsədlərə çatmaq üçün istifadə olunan alətlər kimi anlamaq lazımdır. Ulrix üçün müəssisələr, hər zaman, maraq qruplarının gərginlik sahəsində yerləşirlər. Bir qayda olaraq, mübahisəli maraqlar üçün kompromis tapılmalıdır. Menecmentin əvəzedilməz funksional təcrübəsi üçün maraqların kompromisinə nail olmaq, Ulrixə görə iki səviyyədə mümkündür: bir tərəfdən, şəxsi fəaliyyət səviyyəsində, digər tərəfdən isə - institusional fəaliyyət səviyyəsində. Sahibkarlıq fəaliyyəti səviyyəsində müəssisələr və onların daxili və xarici tələb qrupları arasında menecmentin sahibkarlıq etikasının qarşılıqla anlaşma potensialını yaradıb onu dəstəkləməlidir. Bununla bərabər, ikinci səviyyədə, Ulrix həmçinin müəssisələrin institusional çərçivə qaydaları kimi çıxış edən hüquqi sahibkarlıq konstitusiyası vasitəsilə bir daha əxlaqi tələbləri qəti müəyyən etmək və həyata keçirmək zəruriliyini qeyd edir.
İslama görə sahibkarlıq etika

Etikanın əsas mənbələridən biri də din sayılır. Əlbəttə ki, dünyəvi cəmiyyətdə bu yalnız fərdi etikaya şamil oluna bilər. Legenhausen qeyd edir ki, bir tərəfdən, bütün dinlər müəyyən əxlaqi postulatlara malikdir, digər tərəfdən isə mənəvi boşluğu doldurmur və müraciət etdiyi fərdlərin mövcud olan əxlaq və insafına müraciət edir (Legenhausen 2000: s. 121). Beləliklə demək olar ki, din əxlaqı həm təsdiqləyir, həm də onu saflaşdırır. Bundan başqa, iddia olunur ki, dini etika dünyəvi etikadan fərqli olaraq, heç vaxt relyativizm təhlükəsinə düşməz və dünyəvi etikaya xas olan fərdi və təşkilati (institusional) bölümə malik deyildir və vahidlik təşkil edir (ibid.: s. 125).

Lakin dinin roluna hətta dünyəvi cəmiyyətdə də lazımi dərəcədə qiymət verilməməsi, səhv nəticələrə gətirib çıxara bilər. Məsələn, Elbakyan və Medvedkonun Rusiyada keçirdiyi sorğu dindar və qeyri-dindar əhalinin iqtisadi üstüntutmaları arasında mühüm fərqlər aşkar etmişdir (Elbakyan və Medvedko 2003).  Dinin əxlaqın formalaşmasında, əxlaqın isə iqtisadi məqsədlərə təsir göstərməsində vacibliyi son fundamental tədqiqatlarda iddia edilir (bax: Leytner 2005). Amerikalı alim və biznesmen Flemminq də öz kitabında biznes etikasının köklərinin dünya dinlərində olduğunu göstərir (Flemminq 2003).

Azərbaycanda yayılmış İslam dini heç də istisna deyildir. Islam sadəcə dini məzhəb deyil, həm də insanların həyat tərzini nizamlayan və tənzimləyən sosial-iqtisadi, sosial-siyasi, etik-hüquqi, əxlaq-mədəni qaydaları əhatə edən bütov bir elmi sistemdir (Meybullayev 2001: s. 54). Beləliklə bu din öz genişliyi ilə və həyatın müxtəlif sahələrini əhatə edən elmlərlə digərlərindən fərqlənir. İqtisadiyyat sahəsi də istisna deyildir. 

İslam iqtisadçılarının fikirlərinə əsasən, İslamın elmi intizamı sosial elmin qərb məktəblərindən olan liberalizm, institusionalizm, marksizm və s. tamamilə fərqlənən epistemologiyaya əsaslanır (Çudxuri 1994, Nomani və Raxnema 1992). Bu fərqin səbəbi islam iqtisadi doktrinasının bilavsitə tədqiqat obyekti olan etikanın xüsusi endogen roludur. Çudxuri belə nəticəyə gəlir ki, “islam bazarı” sosial və sosial-siyasi sistemdən ayrı olur və institusional siyasətin təzyiqinin altına düşmür. Bazar prosesinin müstəqilliyinə hörmət edilir, lakin onun mövqeyi əxlaq tələbləri ilə nizamlanır (Çudxuri 1994).

        İslam iqtisadiyyatında etikanın endogenliyi prinsipi Quranın surələrinə əsaslanır. Quran, surələrinin əsas öyüdnamələrini o mənada izah edir ki, siyasi və sosial panaseyalar – ideoloji yanılmadır, çünki dünyanın əsl dəyişməsi yalnız individual şəkildə mümkündür.  Beləliklə, “kamil insan” haqqında klassik islam ideyası (“ilkin günah” xristian anlayışının və onun təsiri ilə qərb sosial elmində yaradılmış “iqtisadi insan” surətinə əks olaraq) - sosial-iqtisadi proseslərə və münasibətlərə   yanaşmasının  anlaşılmasına bir açardır. Daha tam olaraq, “kamil insan” anlayışı İbn Əl-Ərəbi tərəfindən öyrənilib və təhlil edilib (İbn Əl-Ərəbi 1996, Çittik 1989). Belə ki, illər boyu İslam sosial elmi fərdi etikaya diqqət yetirmiş və institusional etikaya biganə qalmışdır. Bu da, praktiki nəticələr baxımından, belə adlanan müsəlman ölkələrində, siyasi iqtisadi davranışlar heç də yüksək etika ilə seçilmir. Odur ki, İslamda düzgün institusional strukturun yaradılması məsələsi də önəmli yer tutur. Buna işarə edən hədislər və hökmlər mövcuddur (Əli ibn Abu Talıb, 2003). Lakin buna baxmayaraq, müsəlman məmləkətlərində insanın (xüsusilə də, həhbərlərin) insafına çağırışlarına və “cəhənnəm odu” ilə qorxutmasına üstünlük verilirdi.

      Bundan əlavə, İslam dünya görüşünə görə, iqtisadi inkişaf və sosial ədalət arasında heç bir mübahisə yoxdur, çünki ideal mənəvi İslam bazarlarında tarazılıq hökm sürür. Yezdiyə (1996) görə, İslamın əsas prinsipi olan Tövhid (təkallahlıq) - bütün İslam əqidəsinin dəyərlər sisteminin köküdür. Allahın təkliyi - vahid dünya prosesinin interaktiv rejimdə səbəbi və effektidir və həm dərkedilmə sahəsində, həm də gerçəkliyi dərk etmə ardıcıllığında ifa edilibdir.
Qeyd etmək lazımdır ki, islam iqtisadiyyatı nəyin pis və qadağan (haram), nəyin isə yaxşı və icazə olunmuş (halal) olması haqqında mühakimələrə əsaslanır. Ona görə də, qərbin iqtisadi elmindən fərqli olaraq, burada İslam (şəriət) hüququ fundamental məna alır. İslam hüququ, qalan hüquqi sistemlər kimi, iqtisadi və başqa fəaliyyətləri üçün öz “çərçivəsini” yaradır, lakin burada önəmli bir fərq vardır. Dünyəvi sistemlərdə qanunlar insan izni ilə hazırlanır, dəyişilir və ləğv olunub, nəticədə dünyəvi xarakter daşıyırsa, İslam sistemində qanunlar İlahi təbiətlərini daşımalıdırlar ki, dəyişilməz, əbədi və insan müdaxiləsindən azad bir xaraktera malik olsunlar (Əliyev - Əliyev 2005).

          Bütün alimlər razılaşır ki, müsəlmansayağı biznes yuxarı səviyyəli etik prinsiplərə və Islam normalarına əsaslanmış “əxlaqi biznesdir”. Burada, əsas olaraq, izin verilmiş (halal) və verilməmiş (haram) sazişlər fərqləndirilir. Bundan əlavə fəaliyyətlər kateqoriyalara bölünür. Məsələn “vacib” və ya “fərd”- mütləq, “müstəhəb” və ya “məndub”- arzu olunan, “caiz” və ya “mübah”- izin verilmiş və ya tənzimlənməyən, və “məkruh” - arzu olunmaz fəaliyyətlər.

İslam normaları sadəcə cənnətdə yer qazanmaq üçün yox, həm də uğurlu biznesin aparılması və dünya nemətlərinin əldə edilməsi üçün yararlıdır. Yuxarıda sadalanan kateqoriyaları bilmək və icazə verilən və verilməyənlər arasında sərhəd qoymaq bacarığı düzgün iqtisadi fəaliyyətlərin aparılmasının əsasıdır. Beləliklə, “islam meneceri” iki keyfiyyətə malik olmalıdır: 1) öz sahəsində mütəxəssis olmaq; 2) müsəlman hüququnda bilik və təcrübəyə malik olmaq. Bu keyfiyyətləri fəhlələrə, ticarətçilərə və klerklərə də aid etmək olar, onlar öz peşələrindən başqa dini suallardan da baş çıxarmalıdırlar.

1.3. Etika fəlsəfəsi və keçid iqtisadiyyatı ölkələrin tədqiqatçılarının elmi müzakirələrə töhfəsi

Post-kommunist keçidini yaşayan ölkələrdə siyasi, iqtisadi və ictimai şərait və mədəniyyətlərarası fərqlər etik məsələlərin qəbul və tədqiq edilməsinə təsir göstərmişdir. Qrundeyə görə post-kommunist etikası fəlsəfəsinə baxışların əsasını etikanın ənənəvi nəzəriyyələri təşkil etmişdir (Qrundey s. 21), məsələn Kavanağ et al. 1981; Habermas, 1990; Danielson, 1992 və 1998; Solomon, 1993; Donaldson və Dafi, 1994; Makİntayr, 2000; Qraafland, 2002; Buker, 2002 və s. Eyni zamanda yerli alimlər də öz dəyərli və elmi əsaslandırılmış fikirlərini irəli sürmüşlər (məs. Qasparski və Ryan, 1996; Bakştanovskiy və Soqomorov, 1997, Rangelova, 1997; Levitska-Strjaletska, 1999 və 2000; Vasilyevine, 2000, Safaraliyeva, Məmmədov və Qaziyev 2004 və s.).

Lakin qeyd etmək lazımdır ki, hal-hazırda hökm sürən post-modernist konstruktiv, reflektiv və sistematik etika heç də hamı tərəfdən birmənalı qəbul olunmur. Belə ki, Estoniyalı tədqiqatçılar Meel və Saat (2001) etik məsələlərə etikanın prinsiplərini statik kimi təsvir edən ikiqütblü perspektivdən yanaşırlar. Əksinə, polşalı Levitska-Strjaletska (2001, 2002) çox mübahisəli və ictimai baxımından problemli “siqnal vermə” fenomeninin (yəni rəhbərliyə neqativ hallar haqqında xəbər vermək, şikayət  etmək və s.) tədqiqinə post-modernist, instrumental nöqteyi-nəzərdən yanaşır və onun texnolojı və davranış aspektlərini təhlil edir. Litvalı Vasilyevine (2000) həmin problemin problemi determinist yanaşmasını daha dərindən tədqiq etmiş, etika və davranış texnologiyaları arasında ziddiyyətlər və oxşarlıqları müəyyən etmişdir.

Kubka (2001), Bohuniçka (2001) və Freitakiene (2001) Mərkəzi və Şərqi Avropa ölkələrində tətbiqi və peşakar etika ilə bağlı aparılan tədqiqatların birgə, fənlərarası tədqiqat təbiətinə malik olmamasını vurğulamış, etik standartlar və mənəvi dəyərlər üzrə öz nəzəri və empirik tədqiqatlarının nəticələri ilə bu boşluğu doldurmağa çalışmışdır.

Rusiyalı alimlər Bakstanovskiy və Soqomorov (2002) cəmiyyətin dəyərlərinin, müvəfəqiyyət etikasının, sahibkarın kredosunun və iş adamının bir əsas oyunçu təsvirinin mənəvi-fəlsəfi məsələlərini daha dərindən tədqiq edirlər. Onlar Rusiyada biznes etikasının keçid dövrü zamanı transformasiyaya uğramasını və nəticədə menecment elminin tərəqqi etməsini göstərmişlər. Bu tədqiqatçılar iddia edirlər ki, Rusiyadakı “yenidənqurma” prosesi heç də özəl sektorun yaranıb çiçəklənməsinə, iri müəssisələrdə bazar iqtisadiyyatı korporativ etikasının inkişafına gətirib çıxarmamışdır. Keçid dövrü zamanı biznes-etika problemlərinin həllini onlar əxlaq etikasında görürlər, yəni universal və yerli əxlaqi prinsiplərinin qəbul edilməsi və təbliğ edilməsində görürlər.

Qasparskinin (2002) Polşadakı iqtisadi islahatlara fəlsəfi nəzərləri və institusional-etik baxışları da böyük maraq kəsb edir. Polşada biznes sahəsində çalışanların bəzilərinin qəbulolunmaz davranışı onların digər insan qruplarından daha mənəviyyətsiz olduğundan yox, işçilərin etik davranışı üçün şərait yaradan müvafiq etik institutlarının zəif inkişafından irəli gəlir. Belə ki, burada müəllif “etik infrastrukturu”n labüdlüyünü vurğulayır. Bunun üçün də dövlət idarəçilik qurumlarının, biznesmenlərin və qeyri-hökumət təşkilatlarının əlaqələndirilmiş tədbirləri tələb olunur.

İnstitusional-təşkilati səviyyədə etik standartların və proqramların çoxlu təlimlərinin lazım olduğunu Litvadan olan alimlər Rutsetaite və Pusinaite (2003) göstərmişlər, çünki insanların bu barədə məlumatları çox azdır. Onların Litvada və Polşada apardıqları tədqiqat göstərdi ki, biznes təşkilatlarından olan respondentlərin 60%-i (ümumi 940 nəfərlik seçmədə) etika kodeksinin nə olduğunu və çalışdıqları təşkilatlarda tətbiq olunub olunmamasınıdan xəbərləri yoxdur. Buna görə də, müvafiq biznes etik normaların tətbiqindən əvvəl, onların təlimlər və təşviqat vasitəsilə mahiyyətinin və dəyərinin qavranılması lazımdır.

Fundamental fəlsəfi baxışlar ilə yanaşı keçid iqtisadiyyatı şəraitində sahibkarlıq etikası ilə bağlı çoxlu tətbiqi tədqiqatlar da aparılmışdır. Bizi maraqlandıran etika ilə bağlı tətbiqi tədqiqatları aşağıdakı məsələlərə görə qruplaşdırmaq olar:

1. “Siqnal vermə” (“xəbərçi”) halları (Levitska-Strjaleçka 2001, 2002, Polşa; Safaraliyeva, Məmmədov və Qaziyev, 2004, Azərbaycan)

2. insan resursları menecmenti və təşkilati etika (Vivovere və Kooskora, 2001, Estoniya; Vivovere, Kooskora və Valler, 2001, Estoniya; Remislova, 2002, Slovakiya; Putnova, 2001, Çexiya; Freitakiene və Qurksniene, 2002, Litva; Safaraliyeva, Məmmədov və Qaziyev, 2004, Azərbaycan);

3. korporativ sosial məsuliyyətlik (Bakstanovskiy və Soqomorov, 2001, 2002, Rusiya; Yukseliyene, 2002, Litva; Safaraliyeva, Məmmədov və Qaziyev, 2004, Azərbaycan);

4. innovasiyalar (Meel və Saat, 2001, Estoniya; Melinkas, 2004, Litva)

5. müqayisəli üstünlüklərin yaradılması (Putsetaite, 2003a, 2003b, Litva);

6. marketinq və marketinq tədqiqatları, sosial-etik marketinq (Qrundey, 2003a, 2003b, 2003c, Litva; Tamuliene, 2002, Litva; Vaitkuniene, 2002, 2003, Litva; Qrundey və Akelaitite-Verbauskiene, 2003, Litva);

7. sahibkarlıq fəaliyyətinin etik qaydalarına qloballaşmanın təsiri (Unqvari-Zrinyi, 2001, Rumıniya; Qasparski, 2002, Polşa; Qrundey, 2003a, 2003b, 2003c, Litva; Mednikas, 2004, Litva; Pranulis, 2004, Litva)

8. ekolojı menecment və ekolojı etika (Meel və Saat, 2001, Estoniya; Tamuliene, 2002, Litva; Qrundey, 2004a, 2004b, Litva)

Azərbaycanda da bu məsələlərə baxılmışdır və burada həm fəlsəfi, həm də tətbiqi yanaşmalar öz yerini tapmışdır. Odur ki, fəlsəfi baxışlarında daha çox dini-fəlsəfi fikirlər üstünlük təşkil etmişdir, daha dəqiq desək, burada iqtisadi davranışda İslamın rolu daha çox tədqiq edilmişdir. Bu istiqamətdə ilk addımlardan biri Meybullayevin (2001) “İslam iqtisadiyyatı” kitabını, Feyzullabeyli və Bayramovun (2002) “İslam: Sosial-iqtisadi münasibətlər” kitablarını və Fuad Əliyevin (2003-2005) bu mövzuda bir sıra məqalələrini qeyd etmək olardı. Bəzi tətbiqi araşdırmalar isə Səfərəliyeva, Məmmədov və Qaziyevin (2004) “İşgüzar etika” kitabında öz əksini tapmışdır.

Fəsil 2. Azərbaycan iqtisadiyyatında “etika böhranı”: mövcud tədqiqatların təhlili

2.1. Keçid iqtisadiyyatının etik problemləri

Kommunizm sisteminin dağılmasından sonra, bəzi ölkələrdə tez, bəzilərində isə daha gec, inzibati idarəetmədən bazar iqtisadiyyatına keçid dövrü başladı. Keçid dövrü, tarixi olaraq, nadirdir, bu prosesin digər inkişaf etmiş ölkələrdə gedən proseslərlə  müqayisəsi üçün bir çox nəzəriyyə və məlumatlara baxmayaraq, ilkin şərtlər uyğunluğu təhrif edir. Coan Nelsonun fikrinə əsasən keçid dövrü - “iqtisadiyyatın və siyasətin eyni zamanda transformasiyası” misilsiz hadisədir (1992). Bütün yeni meydana çıxan ölkələr bu ikili transformasiyadan keçməlidirlər, lakin onlar fərqli nəticə verən fərqli siyasəti seçdilər. Həm də bu ölkələrdə iqtisadiyyatın effektivliyi ilə sosial ədalət arasında mübahisəni qeyd etmək olar  (Çudxuri 1994). Verilmiş qarşılıqlı əvəzetməni post-kommunizm keçid dövrünün düsturu ilə göstərmək olar: Ws (g,d) = AWc (g,d), burada:

Ws - sosializm dövründə sosial təminat;

g - iqtisadi artım;

d - ədalətli bölüm;

Wc – kapitalizm dövründə sosial təminat; 

A – kommunist/sosialist iqtisadiyyatının kapitalistə konvergensiya sürəti. 

Beləliklə, konvergensiya ilə bölüşdürmə məsələlərinin pisləşməsilə birlikdə, iqtisadi inkişafın artması gözlənilir, yəni g –nin inkişafı d -nin düşməsi hesabına baş verir (Çudxuri 1994).

Ümumiyyətlə, keçid dövrünün əsas prblemlərini aşağıdakı kimi qruplaşdırmaq olar (Əliyev 2005):

1. İlkin şərtlər problemi.

2. İslahat strategiyaları və onun adekvatlıq problemləri: “Vaşinqton konsensusu” və “Ortodoksiya paradoksu”.

3. Dövlətin zəbt edilməsi və korrupsiya.

4. “Anormal kapitalizm”.

            Bir çox müəlliflər keçid dövrünün islahatlar sürətini və digər ilkin şərtlərini müəyyən edən faktorların vacibliyini qeyd edirlər. İlkin şərtləri iki ölçüdə qruplaşdırmaq mümkündür: mərkəzi planlaşdırmanın irsi (ÜDM–in ilkin səviyyəsi, Avropa Birliyindən uzaqlaşma, məşğulluq səviyyəsi, iqtisadi planlaşdırma və makroiqtisadi qeyri-sabitliyin zaman uzunluğu) və özəl sektorun inkişafı (istehsalatın strukturu, özəl sektorun ÜDM-də payı, urbanizasiya səviyyəsi).

           Mədəniyyət, din, irsi hüquqi sistem, ərazi ölçüsü, geosiyasi mövqe və iqlim qeyri-iqtisadi amillər sırasında mühüm ilkin şərtlərdəndir. Onların keçid dövrünün islahatlarına təsiri əlverişli, neytral və neqativ ola bilər.

           Deni Rodrik (1996) keçirdiyi tədqiqat əsasında iddia edir ki, iqtisadi islahatlar, rifah nisbətən eyni bölüşdürülən və cəmiyyətdə siyasi birləşmə mövcud olan ölkələrdə müvəffəqiyyətlə keçib.

           Lakin problemlərin siyahısında əsas yer bazar islahatlarının müsbət nəticələrini, demək olar ki, sıfıra endirən və institusional cəhətdən zəif post-kommunist cəmiyyətlərini çürüdən korrupsiyaya ayrılır. Bu günün əsas məsələsi korrupsiya və “renta axtarışı” ilə necə mübarizə aparmaqdan ibarətdir. 

         Laurila və Sinqx iddia edirlər ki, uğurlu makroiqtisadi islahatlar korrupsiyaya qarşı ən yaxşı mübarizə üsuludur. Ancaq Azərbaycanda baş verən hal, bu iddiaları məhv edir. Baxmayaraq ki, makroiqtisadi islahatlar gəlirlərin artırılması, intizamlı ödəniş və sərt büdcə məhdudiyyətləri vasitəsilə bəzi təməlləri yarada bilər. Əgər institutların tətbiqi və etika, paralel olaraq, inkişaf etməsə, korrupsiya yayılmaqda davam edəcək.

        Bəzi tədqiqatlara əsasən, korrupsiyanın səbəbi bitirilməmiş iqtisadi islahatlar və az həcmli xarici investisiyalardır (məsələn, Paolo Mauro 1995). Bu yanaşmanın məntiqi ondan ibarətdir ki, keçid dövrünü yaşayan ölkələrdə korrupsiya inzibati-idarəetmə sisteminin mirasıdır və nə qədər ölkə kiçik olsa, o qədər orada korrupsiya az olar. Ancaq liberalizasiyadan, özəlləşdirmədən və dövlət rolunun zəifləməsindən sonra korrupsiya özü yox dərəcəsinə düşür, çünki iqtisadi vəziyyət yaxşılaşacaq, dövlət məmurları isə səlahiyyətlərinin bir qismini itirəcəklər və eyni zamanda, əmək haqqının artırılmasıyla onların sayı ixtisara salınacaq.

          Korrupsiyanın bir səbəbi də bunda maraqlı olan insanlara, onu istədikləri kimi şərh etməyə imkan verən mükəmməl olmayan qanunvericilik ola bilər.  Misal olaraq, qeydiyyatda tələb olunan sənədlərin siyahısı qeydiyyat prosedurasını, rüşvət almaq üçün, gecikdirməyə imkan verməsinə dair “Hüquqi şəxslərin dövlət qeydiyyatı” barədə 6 fevlar 1996 tarixli Azərbaycan Respublikasının Qanunun 8 maddəsinin dəqiq olmayan şərhi göstərilə bilər (Əliyev 2003).

         La Portanın, Treysmanın (2000) və digərlərinin tədqiqatlarının nəticələri göstərir ki, dövlət məmurlarının yüksək əmək haqqıları korrupsiya problemini həll etmir. Onlar iddia edirlər ki, bürokratiyanın müəyyən qüvvəyə sahib olduğu ölkələrdə məmurların əmək haqqı səviyyəsi yüksəkdir. Bu iddialar, müəyyən əxlaq standartlarının korrupsiyaya qarşı immuniteti təmin etdikləri fikrini dəstəkləyir. Buna misal olaraq, idealda qərb kapitalizmin mədəni əsasını təşkil edən, əsas dinləri protestantizmin olan ölkələri göstərmək olar.

         Ən pisi o zaman baş verir ki, korrupsiya müəyyən edilmiş tam siyasi-iqtisadi sistemlərə yeridilir və dövlət idarəçiliyinin sistematik, endoqen, planlaşdırılmış nöqteyi-nəzəri olur.

Ümumiyyətlə, keçid cəmiyyətlərinin və xüsusən də Azərbaycanın əsas problemlərindən biri etika böhranı ilə bağlıdır. Etikanın bu günkü böhranı öz köklərilə sovet keçmişinə gedir. O zaman marksist nəzəriyyəsinə əsaslanmış kommunist etikası hökmranlıq edirdi. Bu etikanın əhəmiyyəti ictimai istehsalda verilmiş əməyə müvafiq olaraq, sərvətin bərabər bölünməsindən ibarət idi. Kommunist ədaləti elə bunu nəzərdə tuturdu. Anadangəlmə ateizmə baxmayaraq, kommunizm ideologiyası dünya dinlərindən bir çox şey iqtibas etmişdir. Bərabərlik, sosial ədalət, çalışqanlıq, doğruluq, özünü fəda etməyə hazırlıq və digər xüsusiyyətlər o zamanın dəyərlər sisteminə daxil idi. Partiya diqqətlə öz üzvlərinin əxlaqi zahirini izləyir və onları kollektivizm ruhunda tərbiyə edirdi (Panarin 2001). Etiraf etmək lazımdır ki, Lenin və Stalin zamanı kommunistlərin çoxu məfkurəvi, prinsipial və düzgün insanlar idilər. 

XX əsrin 60-cı illərindən SSRİ-də nomenklatura, yerli elitə və sexçilər kastası təşkil edilməyə başladı, bu, marksizm-leninizm klassiklərinin əqidələrindən ayrıldı və onlar tərəfindən nifrət edilən burjuaziyaya çevrildi. Nomenklatura partiyanın müəyyən nəzarətinə baxmayaraq, dövlət təminatından, imtiyazlardan və zəif büdcə məhdudiyyətlərindən var gücü ilə istifadə edirdi. Sexçilərin “kölgə bazarı” meydana gəldi, burada həm məhsuldarlığın artırılması, həm də keyfiyyətin pisləşdirilməsi hesabına istehsalat artıqları reallaşdırılırdı. Sexçilər, öz növbəsində, müvafiq dövlət orqanlarının müdafiəsinə ehtiyac duyurdular. Rüşvət alıb bu “xidməti” onlara göstərən məmurlar da bu şəkildə meydana gəldilər.

         Bütün bu neqativ faktorlara baxmayaraq, sözügedən müddətdə prokurorluq, DİN və DTK, həmkarlar ittifaqı və partiya tərəfindən güclü nəzarət və həmçinin xalq nəzarəti mövcud idi. Həm də nəzərə almaq lazımdır ki, nəzarət bütün səviyyələrdə həyata keçirilirdi: rayondan tutmuş ümumittifaq səviyyəsinə kimi. Lakin dəyərlərin nivelirlənməsi asta və qətiyyətlə davam edirdi.

         Sistemin iflası ona gətirdi ki, dəyərlərin köhnə sistemi tamamilə nüfuzdan salındı, yenisi isə təşkil olunmadı. Cəmiyyətin partiya senzurasından və ümumi nəzarətdən azad olunması ona gətirdi ki, yuxarıdakılar “etika borcundan” azad oldular, aşağıdakılar isə ümumiyyətlə hər şeyə yol vermə həvəsinə düşdülər (Panarin 2001). Hər hansı bir əxlaqi cavabdehlikdən məhrum edilən “homo post-sovetikus” pul qazanmanın optimal yolunu tapdı - məhz  korrupsiya, renta axtarışı, yalan və s. 

2.2. Azərbaycandaki “etika böhranı”-nın xüsusiyyətləri

Azərbaycan uzun müddətdə şəxsiyyətin inkişafına və hətta totalitar ideologiyası şəraitində yaşamış ölkələr siyahısına daxildir. SSRİ–də ideologiya əsasən inteqrasiyanın aləti kimi xidmət edirdi və onun dağılmasından sonra dezinteqrasiya xaosuna düçar oldu. Gözlənildiyi kimi həm şəxsiyyət mədəniyyəti həm də bazar institutları demokratik cəmiyyət şəraitində inteqrasiya funksiyasını daşımağa hazır deyildir. Belə ki, etik-kommunikativ şüurda vətəndaş cəmiyyətinin quruluşu baş vermiş fakt kimi yox, hələ ki sadəcə bir mücərrəd məqsəd kimi qalmaqdadır.  

Bununla belə, K.Xomanın “çərçivə qaydaları” adlandırdığı cəmiyyətin işləməsi üçün əxlaq qaydaları mənasının anlaşılması gərəkdir. Sosial şərait maneçilik törətdiyi və ya ən azı öz əxlaqını göstərməyə imkan yaratmadığı zaman tək şəxsi “əxlaqsızlıq”da qınamaq çətindir. Fərdlə yanaşı institusional quruluş səviyyəsi əxlaq qaydaları tətbiq olunması işinin əsas obyekti və cəmiyyətin marağında olmalıdır. Buradan Azərbaycanda hüquqi sistemin təşəkkülü məkəzi rol oynayır: qanunun aliliyi, məhkəmə sistemi, qanunların həyata keçirilmə sistemi (prokurorluq, hüquq sistemi orqanları və s.). Lakin çərçivə qaydaları arxasında daha da geniş bir məna vardır: prinsip və dəyərlər sistemi əsasında qurulmuş və işləyən bir cəmiyyət. Demokratik olmayan dövlətdə qeyri-bazar iqtisadiyyatı tamamilə işləsə belə əxlaq qaydalarına uyğun ola bilməz. Burada çərçivə qaydalarının formalaşmasını istiqamətləndirə və ya təhrif edə bilən vətəndaşlıq mədəniyyəti barədə məsələ ortaya çıxır.

          Azərbaycanda çərçivə qaydalarının deformasiyasının əsasını təşkil edən bir neçə institusional məsələni qeyd etmək lazımdır: ədalətli rəqabət şəraitinin yaradılması, siyasi («oliqarxiya») kapitalizm sisteminin demontajı, siyasi avtoritarizm elementlərinin aradan qaldırılmaması və sosial-iqtisadi mədəniyyətin formalaşdırılması.

         Azərbaycan iqtisadiyyatında rəqabət mədəniyyəti lazımi dərəcədə deyildir. Həmçinin də bütün iqtisadi agentlərin mövqelərini bərabərləşdirən rəqabət üçün ədalətli şərait və rəqabət şəraitində yaşama səriştəsi də çatışmır. 

        Çərçivə qaydalarını deformasiya edən və Azərbaycan iqtisadiyyatının ikişafına təhlükə gətirən digər bir əlamət kapitalizmin siyasi-oliqarxiya xüsusiyyətindən ibarətdir. Cəmiyyətin funksional quruluşunun nöqsanları yəni siyasət və iqtisdiyyat arasında dəqiq funksional sərhədlərin olmaması ədalətli rəqabət qaydalarının ciddi pozulmasına gətirib çıxardır.
        Avtoritarizm - vətəndaş cəmiyyəti mədəniyyətinin inkişafsızlığından yaranan inteqrasiya vakuumun doldurulmasıdır. Onun köklərinin mənbəsi institutsional səlahiyyətdən gəldiyinə görə, o müvəffəqiyyətlə və uzun müddət institutsional etikanın, şəxsiyyət mədəniyyətinin, və müvafiq olaraq iqtiasdi inkişafın irəliləməsinin qarşısını ala bilər. Yenə də avtoritarizm ictimai dezinteqrasiyadan daha yaxşıdır, əgər sonuncunun öhdəsindən başqa vasitələrlə gəlmək olmursa (məsələn, keçmiş əsrin 90-cı illərində Azərbaycan şəraitində kimi). Uzun müddətli perspektivdə avtoritarizmin qabaqcadan lazım olan şərtlərin aradan qaldırılması cəmiyyətin dövlətə qarşı olan münasibətinin dəyişməsilə bağlıdır. Belə ki, ictimai şüurda dövlət metafizik bir substansiya kimi yox, hər kəsə təxsis edilmiş ictimai məhsul kimi dərk edilməlidir. Dövlətə çəkilən xərclər onun xidmətlərinin həcminə və keyfiyyətinə uyğun olmalıdır.

Çərçivə qaydaları mükəmməllikdən uzaq ollduğu zaman əxlaqi qaydaları tək dövlət tərəfindən yox cəmiyyətin qüvvəsilə möhkəmləndirilməlidir. Əgər cəmiyyətdən yaxşılışma siqnalı gəlməsə çərçivə qaydaları heç bir zaman mükəmməl olmayacaqdır. Lakin ancaq əxlaqi davranışın vasitəsilə cəmiyyətin etik möhkəmlənmə prosesi hərəkətə gətirilir. Misal üçün, sahibkarların vergilərdən kütləvi yayınmasına bəraət qazandırılan ağır vergi yükünün azaltması eyni zamanda müəssisələrin «düzgünlüyünün» artması şərtilə həyata keçirilə bilər. Sahibkarlıq fəaliyyətində etibarlıq mədəniyyəti, əsaslandırma mədəniyyəti və cavabdehliyin yaradılması Azərbaycan üçün son dərəcə aktualdır. Hazırki etibar defisiti iqtisadi fəaliyyəti və ümuiyyətlə iqtisadi inkişafı məhdudlaşdırır.
Bu günün reallığı ondan ibarətdir ki, ölkəmiz korrupsiya, dövlət zəbti, biznes zəbti reytinqində liderdir; iqtisadiyyat inhisarçılıqdan əziyyət çəkir və şərait düzgün rəqabət ideallarından uzaqdır. 

Müasir Azərbaycanda qeyri-leqal biznesin səviyyəsi son dərəcə yüksəkdir. Əgər bilavasitə “qara” biznesi (narkoticarət, fahişəlik, silah ticarəti, reket və s.) qırağa qoysaq, onda bu bir tərəfdən “qara” gəlirləri yuyan, digər tərəfdən dövlət qanunları çərçivəsindən kənar fəaliyyət göstərən “kölgəli” biznesdir. Ekspertlərin dəyərləndirməsinə əsasən, “kölgə iqtisadiyyatının” Azərbaysanda ümumi miqyası ÜDM-dən 50-60% arasında dəyişir (müqayisə üçün - Rusyada bu göstərici 42,2%-dir, inkişaf etmiş ölkələrdə isə-12%-dir). Bunun səbəbi həm qanunların həddən artıq ciddi və qeyri real olması, bu isə ticarətin gizli olmasına və bununla, buna göz yuman dövlət məmurlarını daha çox “dolandırmağa” məcbur etməsinə gətirib çıxardır, həm də hər ikisində hüquqi mədəniyyətin yoxluğu ola bilər.

          İşgüzar etikanın digər problemi vicdansız rəqabət və iqtisadiyyatın inhisara alınmasıdır. Bu, “ictimai kapitalın”, yəni müəssisələr, həmkarlar ittifaqı, qəbilə və digər qruplar arasında, həmçinin dövlət və QHT arasında bütün səviyyələrdə (fərd, firma, sektor, region, ölkə) konsensusun olmaması ilə bağlıdır. Bu, yazılmamış davranış qaydalarının və daxili nəzarətin olmamasına, hədsizliyə, qarşılıqlı etibarsızlığa, və əlbəttə ki, “korrupsiya” davranışlarına gətirib çıxardır.

          Buradan biz siyasi və işgüzar etikaya təsir edən ictimai etikanın probleminə keçirik. Burada söhbət ictimaiyyətdə qəbul edilən dəyərlər sistemindən və insanlarla onların qrupları arasında olan münasibətlərin etik meyarlarından  gedir. Təəssüf ki, Azərbaycanda cəmiyyət korrupsiyaya ümumlikdə bəraət qazandırır və demək olar ki, ona ictimai normaya kimi baxır. Elə hesab olunur ki, “hamı alır” və “hamı verir”, tənqid edənlərin isə sadəcə almağa imkanları yoxdur və ona görə də paxıllıq edirlər. Bu o deməkdir ki, Azərbaycan, indiki mərhələdə, ciddi  etika böhranı ilə yaşayır.

Eyni zamanda, elə qəbul edilir ki, Azərbaycan cəmiyyətində ənənə və adət formasını almış dinin rolu böyükdür (Əliyev 2004, Hacızadə 1997). Belə ki, dindarlıq problemi sosioloji elmdə ən vacib tədqiqat obyektlərindən biridir (Faradov 2002). Əvvəl müzakirə etdiyimiz kimi, İslam dini çoxtərəfli bir əqidə və mürəkkəb dəyərlər sistemi olduğuna görə, başqa dinlərdən fərqlənir və ictimai gerçəkliklərə təsir göstərir.  Eyni zamanda, məhz dinin rolunun öyrənilməsi bizim tədqiqatımızın əsas vəzifələrindən biridir. 

Son illərdə, dinin ictimai rolu ilə bağlı, Azərbaycan əhalisi arasında aparılmış bir neçə sorğunun nəticələrinə diqqət yetirək. 

Bu sorğulardan biri Tahir Faradov tərəfindən aparılmışdır. Bu iki illik tədqiqat, ölkənin beş regionunda (Bakı, Sumqayıt, Gəncə, Quba və Sabirabad) kütləvi sorğunun keçirilməsini və onun nəticələrinin təhlilini özündə əks etdirmişdir.

Respondentlərin təsadüfi ehtimal əsasında seçilməsinin bir sıra məntiqi ardıcıllıq mərhələləri də daxil olmaqla, ehtimali çoxpilləli klaster seçimi alınan məlumatların mötəbərliyini və düzgünlüyünü, seçilmiş regionların əhalisinin müxtəlif sosial və demoqrafik qruplar üzrə təmsil olunmalarını təmin edirdi.

Tədqiqatlar, dinə münasibətindən asılı olaraq, respondentlərin bölgüsünü üzə çıxarmağa imkan verdi (onların dini özünü-eyniləşdirmə əsasında). Özlərini “dindar” sayan adamlar kateqoriyası rəyi soruşulanların 62.7 faizini təşkil etdi, özü də onların 6.4 faizi özlərini “qatı dindar”lara aid etdilər; dindarlıqla kafirlik arasında “tərəddüd edənlər” qrupu 10.6 faiz təşkil etdi; “kafirlər” 7.4 faiz oldu; bu məsələlərə “laqeyd”, “etinasız” qalanlar 9.1 faiz və nəhayət, “qatı ateistlər” rəyi soruşulanların 3.8 faizini təşkil etdi. Beləliklə, əldə olunan məlumata görə “dindarlar” və “tərəddüd edənlər” kimi tipololji dindarlıq qrupları üstünlük təşkil edir.

Respondentlərin onda bir hissəsi (11.0%) öz həyatlarında dinə “çox mühüm rol” ayırırlar, ona “böyük əhəmiyyət” verirlər. Hər dörd nəfərdən biri (25.7%) belə hesab edir ki, din onların həyatında “kifayət qədər mühüm yer” tutur. Respondentlərin 41.0%-i dinin öz həyatlarındakı rolunu “mülayim”, 11.9%-i isə “əhəmiyyətsiz” kimi qiymətləndirib. Rəyi soruşulanların 10.5%-i isə göstərib ki, onlar üçün din, ümumiyyətlə, “heç bir rol oynamır”. 

Respondentlərin  bir qismi (22.7%) din məsələlərinə “demək olar ki, maraq göstərmədiyi” halda, xeyli hissəsi “əhəmiyyətli dərəcədə” (13.3%) və “müəyyən dərəcədə” (64.1%) maraq göstərir. Göründüyü kimi, respondentlərin dini məsələlərə ümumi marağı kifayət qədər yüksəkdir.

Deməli, kütləvi şüurda “din” anlayışı mənəviyyat terminləri ilə müəyyənləşir, sosial münasibətlərin əsas mənbəyi və mənəvi tənzimləyicisi kimi çıxış edir. İnsanın dini düşüncəsinin əsas tərkib hissələri - dini ehkamları və təlimləri bilməsidir. Respondentlərdən onların din məsələlərindən nə dərəcədə xəbərdar olduqları da soruşulub. Beləliklə, din məsələlərindən xəbərdarlığın aşağıdakı səviyyələri üzə çıxıb: “din haqqında biliklərə və təsəvvürlərə son dərəcə aşağı səviyyədə malikdirlər”- 7.5%; “bu mövzuda söhbət edə bilərlər, amma daha çox bilmək istərdilər”- 38.1%; “bu sahədə bəzi təsəvvürlərə malikdirlər”- 33.6%; “kifayət qədər yüksək bilik səviyyəsinə malikdirlər”- 7.3% (“İslamın əsas prinsiplərilə yaxşı tanışam”); “bu sahədə peşəkar hazırlığa malikdirlər” - 0.4%. Rəyi soruşulanların 13.3%-i isə deyib ki, “öz bilikləri barədə mühakimə yürütməkdə çətinlik çəkir”. Gördüyümüz kimi, rəyi soruşulanların xeyli hissəsi özünü subyektivcəsinə din sahəsində tamamilə məlumatlı hesab edir. Eyni zamanda öz biliklərinin kifayət etmədiyini və yeni, əlavə məlumat almağa çalışdıqlarını qeyd edənlərin sayı da çoxdur.

İslam dininə bağlılıq Şəriətlə tanışlığı tələb edir. Buna görə də müsahibənin gedişində respondentlərdən onların Şəriət qaydaları və qanunları haqqında bilik səviyyələri də soruşulub. Məlum olub ki, 57.1% “bəzi təsəvvürə malikdir” (“bu barədə eşitmişik”), 14.9% “kifayət qədər yaxşı” tanışdır, 23.0% Şəriətlə “qətiyyən tanış deyil”, 5.2% isə Şəriətin prinsiplərini “çox yaxşı” bilir.

Sorğu kontekstində respondentlərdən İslam dinin bəzi əsas ehkamlarını, prinsiplərini və anlayışlarını necə anladıqları barədə də soruşulub (“İslam”, “İman”, “İbadət”). Məlum olub ki, çox az adam bu terminlərin məna və əhəmiyyətini tamamilə yaxşı anlayır və təsəvvür edir.

Gündəlik həyatda dini qaydalara, normalara və tələblərə əməl etmək insanın dini davranışının əsas göstəricisidir. Bununla bağlı respondentlərin cavabları aşağıdakı kimi bölünüb:  6.2%-i hər cür həyat şəraitində bütün qaydalara əməl edir; 14.3%-i imkan daxilində bütün qaydalara riayət etməyə çalışır; 19.1%-i bunlardan  bəzilərini qismən yerinə yetirir; 60.4%-i isə ümumiyyətlə əməl etmir.

Dini qaydaların yerinə yetirilməsinin motiv və səbəbləri aşağıdakılar olmuşdur: bir müsəlman kimi, özlərinin dini (müsəlman) borcu, vəzifəsi hesab edirlər - 31.7%; özünün dini etiqadına görə - 21.8%; bunu bizim milli ənənəmiz hesab edirlər - 22.1%; bu onlara həyatda kömək edir, özlərini xeyli inamlı hiss etməyə başlayıblar - 11.4%; ətrafdakı adamların qınağını eşitmək istəyirlər - 3.8%; özlərinin dindar valideynlərinin, qohumlarının xatirinə dəymək istəmirlər - 2.8%; indi hamı belə edir və bu, dəbə çevrilib - 1.7%; maraq xatirinə - 1.5%; səbəbini dəqiq göstərə bilməyiblər - 3.3%.

Sorğunun nəticələrinə görə, rəyi soruşulan dindarların 16.3%-i namaz qılır. Müvafiq olaraq, respondentlərin 83.7%-i həmin mərasimi yerinə yetirmir. Respondentlərin 26.9%-i oruc tutur. Respondentlərin 26.0%-i xeyriyyəçilik fəaliyyətilə məşğul olur. Bir çox adamlar üçün xeyriyyəçilik dini əlamət daşımır, onlar bunu öz insanpərvərliyinə, yaxşılığa, daxili tələbata görə edirlər. Sorğudan məlum olub ki, respondentlər “qumar oynamamaq” - 71.6%; “donuz əti yeməmək” - 62.6%; “alkoqollu içkilər içməmək” - 49.3% kimi dini qadağalara riayət edirlər.

Respondentlərdən Quranı oxuyub-oxumamaları və oxuduqları halda, tez-tez, yoxsa nadir hallarda oxuduqları da soruşuldu? Aşağıdakı cavab variantları alınıb: “heç vaxt oxumayıblar”- 49.9%; “hələlik imkan olmayıb, amma oxumağa hazırlaşırlar” - 19.8%; “nadir hallarda, təsadüfdən-təsadüfə oxuyurlar” - 10.4%; “həmişə Quranı oxuyurlar” - 9.9%; “lap bu yaxınlarda oxumağa başlayıblar” - 5.6%; “sadəcə oxumurlar, həm də öyrənirlər” - 4.6%. 

Başqa bir sorğu 2005-ci ildə “FAR-Centre” təşkilatı tərəfindən keçirilmişdir. Sorğu təsadüfi seçmə əsasında 18 yaşından yuxarı Azərbaycan vətəndaşları arasında ölkənin 12 şəhər və rayonlarında keçirilmişdir: Sorğu Bakı, Gəncə, Qazax, Tovuz, Şəki, Xaçmaz, Quba, Göyçay, Mingəçevir, Saatlı, Lənkəran və Masallıda keçirilib. Sorğuda iştirak edənlərin sosial vəziyyəti belədir: dövlət işçisi- 16.9%; özəl sektor işçisi-13.9%; sahibkar - 6.0%; tələbə - 12.1%; işsiz - 13.0%; təqaüdçü - 14.8%; evdar qadın - 16.8%; ziyalı - 6.5%. 

Sorğunun bizim üçün maraq kəsb edən bəzi nəticələrinə diqqət yetirək. Sorğuda “özünüzü dindar hesab edirsinizmi, əgər edirsinizsə, nə dərəcədə”  sualına: 87.1% - dindaram, 9.6% - daha çox dindaram, nəinki ateist, 2.3% -daha çox ateistəm nəinki dindar, 0.6% - qəti ateistəm və 0.4% - bilmirəm cavabları alınmışdır. Sadəcə dindarlara “özünüzü hansı dinin və ya hansı cərayanın nümayəndəsi hesab edirsiniz” sualı verilmişdi. Bu suala belə cavablar alınmışdır: 55.6% - müsəlman, 0.8% - xristian, 28.5% - şiə, 8.4% - sünnü, 2.1% - pravoslav, 0.3% - yəhudi, 0.3% - nurçu, 0.3% - vəhhabi, 0.1% - bəhai, 0.1% - baptist, 0.1% - xənəfi, 0.1% - ibrahimi.

Dindarlara “namaz qılırsınızmı?” verilən suala, hər gün – 19.9%, qeyri-müntəzəm – 13.2%, ümumiyətlə namaz qılmıram – 63.6% cavabları alınmışdır. “Siz bizim ölkəmizin şəriət qanunlarına uyğun idarə olunmasını istəyərdinizmi?” sualına növbəti cavablar alınmışdır: bəli, tamamilə - 23.2%; bəli, qismən (misal üçün, ailə qanunvericiliyində) - 28.9%; xeyir - 37.6%; bilmirəm - 10.3%. “Sizin ailənizdən birinin digər dinin nümyəndəsi ilə ailə həyatı qurmasına necə baxırsınız (misal üçün müsəlmanın qeyri-müsəlmanla)” sualına növbəti cavablar alınmışdır: son dərəcə mənfi - 22.1%; narazı olardım - 32.7%; çox da etiraz etməzdim - 20.5%; bu mənim üçün heç bir məna kəsb etmir - 20.5%; bilmirəm - 4.2%.

Sorğuda “ölkə başçısının müsəlman olmamasına necə baxırsınız?” sualına, bu mümkün deyil - 60.9%; narazı olardım, amma çox da etiraz etməzdim - 14.7%; normal, hər bir vətəndaşın, hətta müsəlman olmayanın belə buna hüququ var - 18.8%; bilmirəm - 5.6% cavabları alınmışdır. “Necə fikirləşirsiz, Azərbaycana, müsəlman ölkəsi kimi, demokratiya uyğun gəlir ya yox” sualına belə cavablar alınıb: bəli, uyğun gəlir - 45.9%; bizdə demokratiyanın öz növü olmalıdır - 13.1%; uyğun gəlmir - 16.7%; bilmirəm - 24.3%. Digər bir sual belə idi: “necə hesab edirsiz, İslam ölkələrində demokratiyanın inkişafına ən çox nə maneçilik törədir (əsas səbəbi qeyd edin)”. Bu suala növbəti cavablar alınmışdır: müstəmləkə keçmiş - 5.5%; xarici qüvvələr, dövlətlərin düşməncəsinə münasibətləri - 14.3%; bu ölkələrin başçı və məmurlarının  rüşvətxorluğu - 27.8%; biz özümüz: bizim təmbəlliyimiz və prinsipsizliyimiz - 16.6%; bu ölkələrin mədəniyyəti və ənənələri - 6.3%; başqa - 4.9%; bilmirəm - 24.6%.

“Xarici dini missionerlərə münasibətiniz necədir?” sualına, son dərəcə mənfi - 21.1%; mənfi - 34.5%; normal, onların öz dinlərini yaymağa hüquqları var - 29.6%; müsbət - 1.7%; bilmirəm - 13.1% cavabları alınmışdır. İslam dinini digər dinə dəyişmiş azərbaycanlılara necə münasibət bəsləyirsiz sualına, son dərəcə mənfi - 32.9%; mənfi - 36.9%; normal, bu onların hüququdur - 22.5%; müsbət - 1.4%; bilmirəm - 6.3% cavabları alınmışdır. Bu cavablar göstərir ki, mövcud “milli” İslam dini ictimai şüurda öz müəyyən yerini tapmış, xarici təsirə və bü təsir nəticəsində öz etiqadını dəyişmiş insanlara qarşı münasibət kifayət qədər mənfidir. Bu heç də cəmiyyətin dözümsüz olmasından xəbər vermir, yalnız əhalinin böyük bir hissəsinin xarici müdaxilə, dini təbliğat və “beyinlərin yuyulması”ndan ehtiyat edilməsinə işarə edə bilər.

“Dini liderlər arasında sizin üçün avtoritet olanı varmı?”, sualına növbəti cavablar alınmışdır: bəli, var -13.5%; xeyir - 65.5%; bilmirəm - 21.0%. Yuxarıdakı suala sadəcə müsbət cavab verənlərə “həmin şəxsin adını qeyd etmək” xahiş olunmuşdu. Bunlar: Allahşükür Paşazadə (şeyx ül-islam) - 4.1%; Hacı Sabir (şeyx ül-islamın müavini) - 3.3%; Vasif Məmmədəliyev - 1.8%; Hacı İlqar İbrahimoğlu - 0.7%; Xamenei - 0.7%; Hacı Qamət - 0.5%; Aleksiy II - 0.2%; digərləri - 2.2%.  Bu da Azərbaycanda yerli dini liderlərinin nisbi zəifliyindən və əslində, əhali arasında heç bir yerli dini liderin əhəmiyyətli şöhrətə malik olmamasından danışmağa imkan verir.


Bu iki tədqiqatın sualları arasında olan müəyyən fərqlərə baxmayaraq, oxşar sualların müqayisəsini aparmaq mümkündür. Belə ki, bu müqayisəli təhlil göstərir ki, son 5 il ərzində əhalinin dindarlıq səviyyəsi xeyli artmışdır (62%-dən 87% səviyyəsinə kimi). Dini ayinlərə riayət edənlərin sayı da artmışdır. İslam dininin əsas ibadət əməllərindən olan namazı qılanların payı 16%-dən təxminən 20%-lik göstəriciyə çatmışdır. Ümumiyyətlə, Azərbaycanda dinə qarşı münasibətdə pozitiv dinamika müşahidə olunmaqdadır.  Lakin özünü dindar sayan, amma əsas ayinlərə əməl etməyənlərin sayı da çoxdur. Bu amil böyük əhəmiyyət kəsb edir və Azərbaycanda özünəməxsus “dindarlıq” formasının mövcudluğu haqqında xəbər verir.

Ümumiyyətlə, aşağıdakı nəticələrə gəlmək olar:

1. Son on il ərzində əhalinin kütləvi dini düşüncəsində və davranışında böyük dəyişikliklər baş vermişdir. Kütləvi düşüncə dini vəzifələrin,  motivlərin və maraqların genişliyi və müxtəlif yönümlü olması ilə səciyyələnir. Dini özününeyniləşdirmə səviyyəsində daha dinamik dəyişikliklər baş verməkdədir. Getdikcə daha çox adam özünü bu və ya digər dinin, ilk növbədə, İslamın davamçıları sırasına daxil edir. Müasir dindarların düşüncəsi ziddiyyətlidir, burada dini və qeyridini elementlər eklektik şəkildə birləşir (Faradov 2002);

2. İndiki mərhələdə əhalinin dindarlıq səviyyəsinin yüksəlməsi prosesini sübut etmək olar. Son illər ərzində bu proses kifayət qədər intensiv və dinamik xarakter alıb. Bu cəhət özünü dindar adamların sayının və insanların mərasim-ayin fəallığının artmasında göstərir. Eyni zamanda, özlərinin dinə münasibətini müəyyənləşdirməmiş adamların sayı da az deyildir;

3. Əhalinin dindarlığının yüksəlməsi özbaşına cərəyan edən proses deyildir. Bunu yalnız insanların dəyişən motivlərinin, dəyərlərinin və maraqlarının sistemi kontekstində başa düşmək olar. Bunlar da öz növbəsində cəmiyyətdəki daha dərin və köklü dəyişikliklər əsnasında baş verməkdədir;

4. İnsanların müasir dindarlığı, faktiki olaraq, çoxmotivli fenomendir və onların dinə üz tutmasının səbəb və motivləri sosial, iqtisadi, ruhi, etno-mədəni amillərdən tutmuş, ailə-məişət, mənəvi, fərdi-psixoloji və s. şəraitədək geniş dairəni əhatə edir.

5. Kütləvi düşüncədə dinin mənəvi-etik şərhi və anlaşılması üstünlük təşkil edir. Əksəriyyət üçün bu, bir növ gündəlik davranış qaydalarının məcmusu, mənəvi tənzimləyici, tərbiyəvi norma və  dəyərlər mənbəyidir. Dinin qavranılmasının ənənəvi və etno-mədəni komponentləri də mühüm rol oynayır;

6. Əhali arasında din haqqında yeni müfəssəl informasiya, obyektiv, təhrifsiz məlumat və hətta ixtisaslaşdırılmış bilik almağa tələbat yaranmışdır;

7. Paralel olaraq, məqbul dini informasiyanın həcmi də xeyli artmışdır. Lakin adamların böyük əksəriyyəti dini bilikləri təsadüfi, qeyri-mötəbər mənbələrdən, yaxud özünümaarif vasitəsilə alırlar. Bu da alınan biliklərin səviyyəsinə mənfi  təsir göstərir və pərakəndə xarakter daşımasına gətirib çıxarır. Burada yerli dini qurumların və xadimlərinin zəif işləməsi və aşağı nüfuza malik olmasının da rolu vardır;

8. Dindarlığın ümumi artımı biliklər və təsəvvürlər sahəsində əhəmiyyətli keyfiyyət dəyişiklikləri yaratmamışdır. Aparılmış sorğularda respondentlərin İslam haqqında son dərəcə məhdud məlumata malik olduqları, yaxud biliklərin kifayət qədər sistemləşmədiyi üzə çıxmışdır. Çox az adam əsas anlayışların məna və əhəmiyyətini özləri üçün yaxşı təsəvvür edir, vəzifələri necə yerinə yetirmək lazım olduğunu  bilir. Dinin mənimsənilməsi kifayət qədər səthi olaraq qalır. Rəyi soruşulanların yalnız az bir hissəsi prinsip və ehkamların, ayin və tapşırıqların mənasını və nəyə xidmət etdiyini yaxşı bildiyini nümayiş etdirib.

Fəsil 3. Azərbaycanda iş adamlarının iqtisadi davranışında etikanın rolu

Apardığımız araşdırmanın əsas hissəsi sahə tədqiqatlarından ibarət olmuşdur. Burada 200 iş adamı ictimai rəy sorğusunun və ekspertlər arasında “dərinləşdirilmiş müsahibələrin” aparılması  nəzərdə tutulur. Sorğu anketlərində olan sualları tədqiqatımızın hipotezaları və suallarından asılı olaraq, iki əsas hissəyə bölmüşük və oradakı verilənlər bu fəsildə müzakirə olunacaqdır.

3.1. Azərbaycanda iş adamlarının dəyərlər sistemi və etikaya qarşı münasibətlər


Sorğu respondentlərinin 70,5%-i kişi, 29,5%-i isə qadın olmuşdur. Ailə vəziyyəti baxımından, respondentlərin 79,5%-i evli, 16,5%-i subay, 4,0%-i isə boşanmış/dul olmuşdur. Sorğu iştirakçılarının təhsil səviyyəsinə gəldikdə, onların 60%-i ali təhsilli, 20,5%-i natamam orta təhsilli, 15,5%-i orta ixtisas təhsilli, 3%-i orta təhsilli, 1%-i ya natamam ali təhsilli, ya da təhsilsiz olmuşdur. Sorğuda iştirak etmiş iş adamlarının 98,5%-i müsəlman, 1,5%-i isə xristian kimi özünü təqdim etmişdir.


Böyük əhəmiyyət kəsb edən məsələ iş adamlarının saydıqları dəyərlər sistəmlərinin əsas mənbəyi ilə bağlıdır. Belə ki, onların 40%-i bu mənbəni təhsil və tərbiyədə, 24,5%-i dində, 24,5%-i adət-ənənədə, 7%-i isə ictimai rəydə və sosial mühitdə görürlər. Qalan 3,5% “digər” variantını seçib, mənbə kimi, çox mücərrəd olan “düzgünlük” ifadəsini işlətmişlər. Regional aspektdən yanaşanda görmək olar ki, təhsil və tərbiyyə yalnız Bakı respondentlərinə görə çoxluq təşkil etmişdir, çünki onların 57%-i məhz bu variantı seçmişdir. Gəncədə ən önəmli adət-ənənə (40%), Lənkəranda isə din (36%) və nisbətən önəmli adət-ənənə (30%) sayılmışdır.

Ekspertlərə gəlincə, onlar da bu mənbəni daha çox, ilk növbədə, ictimai rəy və sosial mühitdə, sonra təhsil və tərbiyədə və qismən də dində, adət-ənənədə və iş adamlarının özünəməxsus “işgüzar mühiti”ndə görürlər.

Respondentlərdən dəyərlər sistemlərinə daxil olan əsas 5 dəyəri qeyd etmək istənilmişdir. Keçirilmiş sorğuya əsasən ən çox «böyüklərə hörmət» variantı 143 səs toplayıb və bu da respondentlərin 71,5%-ni təşkil edir. İkinci yerdə “vətənə məhəbbət və cəmiyyətə xidmət” və “əməksevərlik” dururlar. Onların hər ikisi 131 səs toplayaraq, respondentlərin 65,5%-ni təşkil etmişlər. Sorğunun nəticələrinə əsasən, respondentlərin əsas dəyərləri arasında üçüncü yeri “mənəviyyat” tutur. Bu respondentlərin  63,5%-ni təşkil edir və 127 səs toplamışdır. Əsas dəyərlər arasında dördüncü yerdə “mehribançılıqdır”. Bu  107 səs və 53,5% deməkdir. Əsas 5 dəyərlər arasında beşinci yerdə “şəxsi ləyaqət” durur. Burada respondentlər bu dəyərə 105 səs veriblər, bu isə 52,5% deməkdir.  

Bunlar respondentlərin dəyərlər sisteminə daxil olan əsas 5 dəyərdir. Sıralamanın ardı isə belədir: Altıncı yer – “səbr”, bu varianta 73 səs verilib. Bu isə ümumi respondentlərin sayının 36%-dir. Yeddinci yerdə 70 səs toplamış “ədalət” variantı durur və respondentlərin 35%-ni təşkil edir. Növbəti, səkkizinci variant “təvazökarlıq və iddiasızlıqdır”. Burada seçilən variant 47 səs toplamışdır, bu isə respondentlərin ümumi sayının 23,5%-i deməkdir. Nəhayət, ən az, 10 səs toplayan “mütilikdir”. Bu variant seçim edənlərin ən az faizini təşkil edir, yəni respondentlərin ümumi sayının 5%-i. 

Ekspertlər isə öz rəylərində, o birisilərdən daha çox, mütilik və böyüklərə hörmət (ekspertlərin birinin vurğuladığı kimi “süni (zahiri) hörmət”) qeyd olunmuşdur. Ekspertlər, həmçinin, mənfəət, şəxsi maraq, etibarlıq, keyfiyyət, rüşvətxorluq, iddiaçılıq kimi dəyərləri iş adamlarına şamil etmişlər.


Sorğunun başqa bir sualı insanın əsas mənfi keyfiyyətlərinin qiymətləndirilməsindən ibarət idi. Respondentlərə səkkiz keyfiyyət təqdim  olunmuş və ya digər bir keyfiyyətin seçilməsi imkanı verilmişdi və 8-ballıq şkalaya görə düzülməsi təklif edilmişdi. Orta hesabla aşağıdakı nəticələr alınmışdır: 1) məsuliyyətsizlik; 2) peşəkarsızlıq; 3) təmbəllik; 4) dinsizlik; 5) mənəviyyətsizlik; 6) israfçılıq; 7) ədalətsizlik; 8) simiclik və 9) yalançılıq (siyahıda verilməmiş və 200 nəfərlik seçmədən 3 iş adamı tərəfindən qeyd olunmuşdur). Maraqlı bir aspekt ondan ibarətdir ki, verilən keyfiyyətlərə birinci yer verilməsi baxımından, bir-az başqa düzülüş alınır və birinci yerlərin ümumi sayına görə mənəviyyatsızlıq önə çıxır (52 nəfər, yəni 25%-dən çox respondent onu birinci yerə qoymuşdur). Ən qəribəsi isə odur ki, digər 54 nəfər onu axırıncı yerə qoymuşdur. Bu da respondentlər arasında mənəviyyətə qarşı ifrat dərəcədə fərqli yanaşmalardan xəbər verir.  Bu fərq, regionarası fərqlərdən irəli gəlir. Belə ki, bir tərəfdən lənkəranlı iş adamlarının 56%-i “mənəviyyətsizliyi” birinci yerə qoysalar, gəncəlilərin 42%-i, bakılıların 27%-i onu axırıncı yerə qoymuşdur.

Daha çox birinci yerdə rast olunması baxımından, ikinci və üçüncü yerləri məsuliyyətsizlik və peşəkarsızlıq bölür (31 nəfər), sonra simiclik (21) və tənbəllik (20), daha sonra isə ədalətsizlik (16), israfçılıq (15) və dinsizlik (12) gəlirlər. İki nəfər isə yalançılığı əlavə edib, onu birinci yerə qoymuşdur. Ümumiyyətlə, qeyd etmək lazımıdır ki, bu cəhətlər müxtəlif şəkildə yerləşdirilmiş və insanın mənfi keyfiyyətləri baxımından, heç bir vahid yanaşmadan danışmaq olmaz.


Növbəti sualda həmin keyfiyyətlər sahibkara aid edilməli və qiymətləndirilməli idi. Burada məqsəd, adi insana və sahibkara qarşı əxlaqi-etik tələblər arasında fərqli yanaşmanın olub-olmamasını müəyyən etməkdən ibarət olmuşdu. Nəticədə heç bir ciddi fərqin olmaması qeydə alınmışdır. Belə ki, sözü gedən keyfiyyətləri, orta hesabla, aşağıdakı ardıcıllıqla düzmək olar: 1) məsuliyyətsizlik; 2) peşəkarsızlıq; 3) tənbəllik; 4) israfçılıq; 5) dinsizlik; 6) ədalətsizlik; 7) mənəviyyətsizlik; 8) simiclik. Burada əsas fərq israfçılığın mənəviyyətsizliyi hesabına daha böyük xal yığması və yalançılığın qeyd olunmamasından ibarətdir. Burada da həm birinci, həm də axırıncı yer tutması baxımından, mənəviyyətsizlik öndə gedir (40 və 55 münasib olaraq). Yenə də burada lənkəranlı iş adamları mənəviyyətsizliyi biznesmenin ən mənfi keyfiyyəti hesab etsələr də, bakılı və xüsusən gəncəli iş adamları tam əks mövqe tuturlar.

Birinci yerə çıxmasına əsasən digər sadalanan keyfiyyətlər aşağıdakı kimi olmuşdur: peşəkarsızlıq (38), məsuliyyətsizlik və simiclik (23), tənbəllik, israfçılıq və ədalətsizlik (21), dinsizlik (13).

Ekspertlərin fikirincə, Azərbaycanda, iş adamının ən əsas mənfi keyfiyyəti onun peşəkarsızlığıdır. İkinci, ən çox qeyd olunmuş, keyfiyyət məsuliyyətsizlik və ədalətsizlikdir. Simiclik də bizim iş adamlarımıza xas olan keyfiyyətlərdən biridir. Bir ekspert qeyd etmişkən, siyahıda təklif olunmuş keyfiyyətlərdən bir çoxu peşakarsızlıqdan əmələ gəlir. Bir ekspert isə “dinsizlik” əvəzinə “prinsipsizlik” variantını təklif etmişdir. Ümumiyyətlə, ekspertlərin bəziləri “dinsizlik” o qədər də mənfi keyfiyyət kimi qəbul etmədi, çünki ateist də çox yüksək əxlaqa malik ola bilər.

Anketin növbəti sualında respondentlərə “Gündəlik fəaliyyətinizdə ən əsas prinsipləri 6-ballıq sistemə görə sıra ilə düzün” xahişi ilə müraciət edilmişdi. Təklif olunan 6 variant orta hesabla aşabıdakı kimi düzülmüşdür: 1) halallıq; 2) alicənablıq; 3) səmərəlik; 4) peşəkarlıq; 5) mənfəətlilik; 6) qənaətlilik. Qeyd etmək lazımdır ki, halallıq 154 nəfər (yəni 72,5%) tərəfindən birinci yerdə qeyd edilmişdir. Demək olar ki, iş adamlarının böyük bir hissəsi halallıq prinsipinə əsaslanıb işləyir.

Ekspertlərin qənaətinə görə, iş adamları öz gündəlik fəaliyyətlərində, ilk növbədə, mənfəətə əsaslanırlar və bunu bütün ekspertlər qeyd etmişlər. Yəni onlar daha çox qısa perspektiv, bu günkü mənfəətləri düşünüb öz işlərini görürlər. İkinci əsas prinsip kimi səmərəlik də qeyd olunmuşdur.

Başqa bir qrup suallar Azərbaycan biznesində qarşılıqlı etibarın dərəcəsinin ölçülməsinə yönəldilmişdi. Bunun üçün sorğu iştirakçılarına “Siz (şirkətiniz) verdiyiniz borcların (kreditlərin) qaytarılmaması ilə rastlaşmısınızmı?” sualı verilmişdi. Belə ki, 48% bu suala müsbət, 47,5% isə mənfi cavab vermiş, 2,5% bunu yada sala bilməmiş, 2% isə, ümumiyyətlə, cavab verməkdən imtina etmişdir. Növbəti sual, əksinə, onların borcu (krediti) götürüb qaytarmamaqla bağlı idi. Sualın kifayət qədər “təxribatçı” təbiətə malik olduğuna baxmayaraq, respondentlərin mühüm hissəsi ona müsbət cavab vermişdir (36,5%). Amma əksəriyyəti “xeyir” variantını seçmişdir (56,5%). Qalan 5,5% və 1,5% ya bunu xatırlada bilməyib, ya da cavab verməkdən imtina etmişdir. 

Regional baxımdan ən çox borc qaytarmayan və qaytarılmayan sahibkarlar Gəncə regionundadır. Belə ki, oradakı respondentlərin 64%-i verdikləri borcların (kreditlərin qaytarlımaması ilə üzləşmiş, 56%-i isə borcların (kreditlərin) qaytarmasında çətinlik çəkmişlər. Bu baxımdan nisbətən sağlam vəziyyət Bakıda yaranmışdır. Burada 57% verdikləri borcların (kreditlrəin) ödənilməsində, 69% aldıqları borcların (kreditlərin) qaytarmasında çətinlik çəkməmişdir.

Bu qrup suallara məxsus olan maraqlı xüsusiyyətlərdən biri də kənd təsərrüfatında çalışanların, demək olar ki, kütləvi şəkildə bu suallara cavab verməkdən boyun qaçırmasıdır. Əgər verdikləri borcların (kreditlərin) qaytarılıb-qaytarılmaması haqqında “yadımda deyil” cavabı variantların 80% və  “cavab vermirəm” variantının 75%-i onların payına düşübsə, aldıqları borclar (kreditlər) ilə bağlı sualın bütün “cavab vermirəm” variantları məhz fermerlərə məxsusdur.


Ekspertlər belə qənaətə gəlirlər ki, Azərbaycan biznesində qarşılıqlı etibar problemi mövcuddur, amma onun nə dərəcədə ciddi olması barədə vahid bir fikir yoxdur. Bütün ekspertlər vurğulayırlar ki, bu istiqamətdə müsbət dinamika müşahidə olunur və biznes əlaqələri inkişaf etdikcə və möhkəmləndikcə qarşılıqlı etibar da qurulur, yəni hazırkı vəziyyət əvvəlkinə nisbətən qənaətbəxş hesab oluna bilər. 


İş adamlarının vergilərin ödənilməməsinə və “ikili mühasibata” qarşı münasibətlərinə gələndə, qeyd etmək lazımdır ki, 43,5% bu halları pisləyir və ona bəraət qazandırmağı qəbul etmir, 24,5% - pis, amma başa düşülən sayır, 15% isə bunu təbii hal kimi qəbul edib, başqa yolun olmamasını dəlil kimi irəli sürür. Müəyyən faiz (17%), ümumiyyətlə, “bilmirəm” variantını seçib, faktiki olaraq, bu suala cavab verməkdən boyun qaçırmışdır. Gəncə iş adamları vergilərdən yayınmanın və “ikili mühasibat”ın ən qəti əleyhdarları çıxıb, çünki onların 70%-i “bu çox pisdir və buna baraət qazandırmaq olmaz” variantını seçmişdi. Bu, başqa regionların göstəricilərindən fərqlənir. Sahəvi nəzər-nöqtəsindən, belə praktikaları hamıdan çox pisləyən tacirlər və xidmətçilər (bu sahədən olan respondentlərin 58%-i), ən az isə fermerlər (20%) olmuşdur. Bundan əlavə, fermerlərin hər üç nəfərdən biri bu sualın cavabını bilmədiyini iddia etmişdir.


Bu məsələ ilə bağlı ekspertlərin fikirləri çox fərqli alınmışdır. Yəni, burada etik problemlərin həm birbaşa, həm də qismən əlaqəsi ola bilər, ya da, ümumiyyətlə, vergilərin ödənilməməsi ilə “ikili mühasibat” arasında heç bir əlaqə olmaya da bilər. Buna görə də, iş adamlarının verdiyi cavabları müqayisə etsək, görərik ki, iş adamalarını belə işlərlə məşğul olmağa, daha çox, mövcud mühit məcbur edir.


“İşinizi həll etmək üçün rüşvət verməyə hazırsınızmı?” sualı iş adamlarına veriləndə, onların yarısı (51,5%) bir mənalı mənfi cavab vermiş, 30%-i isə rüşvət verməyə hazır olduqların bildirmişdir. 9,5% bu sualın cavabını bilmədiyini, 9% isə cavab vermək istəmədiyni bildirmişdir. Rüşvət məsələsində regionlar üzrə gözə çarpan fərqlər aşkar olunmamışdır. Lənkəranda alınan “bəli” cavablarının ən aşağı göstəricisi orada qeydə alınmış “bilmirəm” və “cavab vermək istəmirəm” cavablarının Bakıya və Gəncəyə nisbətən yüksək göstərciləri ilə izah oluna bilər.


Ekspertlərin fikrincə, mövcud sistem biznesmenləri korrupsiya əlaqələrində iştirak etməyə məcbur edir, amma bəzilərinin fikirlərinə görə, bu, sistemin yaradılmasında və güclənməsində bəzi sahibkarlarında rolu da vardır. Onlar dövlət məmurları ilə birləşib, “maraq qrupları” təşkil etmişlər.  Belə ki, “dost-tanış kapitalizmi” şəraitində belə sahibkarlar çoxlu “müqayisəli üstünlüklərə” malikdirlər, bu da biznes sahəsinin qalan iştirakçılarını belə işlərə baş qoşmağa vadar edir.


Başqa bir sual inhisarçılığa aid olmuşdu: “İmkanınız olsa, bütün rəqiblərinizi sıxışdırıb, bazarda inhisarçı olmaq istəyərdinizmi?” Bu suala 82% mənfi, 12% müsbət cavab vermiş, 2,5% - cavab verməkdə çətinlik çəkmiş, 3,5% isə cavab verməkdən imtina etmişdir. İnhisarçı arzusunda olanlar da Lənkəranda, başqa regionlara nisbətən, çox azdır (4%), lakin burada da “bilmirəm” və “cavab vermək istəmirəm” cavablarının sayı nisbətən çoxdur. Xüsusilə də, Bakı ilə müqayisədə. Bakıda sualın cavabının bilməyən ümumiyyətlə olmayıb, sual verməkdən imtina edənlərin payı 1% təşkil etmişdir. Ən inhisara meyilli sahə sənaye olmuşdur ki, burada 15% necə olur olsun inhisarçı olmaq arzusundadır. Əksinə, ticarət və xidmətlər sektorundan olanların 8,3%-i bu arzunu etiraf etmişdir.

Ekspertlərin fikrincə, yerli biznesmenlər inhisara kifayət qədər meyillidirlər, amma çox da yox. Ümumiyyətlə, Anti-inhisar siyasəti departamentinin direktoru R.Hüseynov qeyd etmişdir: “İnhisara meyillilik hər sahibkara xas olan və təbii bir hissdir. Burada dövlət bu hissin qanunsuz əməllərə keçməsinin qarşısını almalı və buna görə cəzalandırmalıdır”.

Bizi maraqlandıran suallar sırasında iş adamlarının etika kodeksi haqqında məlumatlılıq və ona qarşı münasibətin öyrənilməsi də nəzərdə tutulmuşdu. Təəccüblü də olsa, sorğu iştirakçılarının əksəriyyəti (42,5%-i) “etika kodeksi” məfhumu ilə tanış olub və onu tətbiq etmişdir, 22,5% isə tanış olsa da, öz firmasında onun olmamasını etiraf etmişdir. Respondentlərin 35% “etika kodeksi” məfhumu haqqında, ümumiyyətlə, xəbərsiz olduğunu demişdir. Bakıda və Gəncədə respondentlərin yarısından çoxu “etika kodeksi” məfhumu ilə tanışdır və hətta onu tətbiq edir. Lənkəranda bu göstərici cəmi 28% səviyyəsindədir. Ümumiyyətlə, etika kodeksı ilə tanış olanların payı Gəncədə daha çoxdur – respondentlərin 76% (Bakıda - 73%, Lənkəranda - 38%). Müəssisələrin ölçüsü baxımından, iri şirkətlər etika kodeksi haqqında daha çox xəbərdardır (79%) və tətbiq edir (68,4%). Təbii ki, müəssisənin ölçüsü və etika kodeksinin tətbiqi arasında aşkar korrelyasiya mövcuddur. Sektorlar arasında etika kodeksi ilə tanış olan (75%) və onu tətbiq edən (20%) sahə- ticarət və xidmətlər olmuşdur. Ən xəbərsiz isə fermerlər olmuşlar (65%), bu da digər sektorların göstəricilərindən  xeyli fərqlənir (20%).

Ekspertlər bu nəticələrə şübhə ilə yanaşıb və yerli iş adamlarının bu suala cavab verəndə qeyri-səmimi və ya “etika kodeksi” adı altında başqa bir şey fikirləşdiklərini söyləmişlər. Amma şirkətlərdə və sahibkarlar arasında müəyyən “yazılmamış” qaydaların və davranış kodekslərinin mövcudluğu həqiqət ola bilər.

Növbəti mövzu ilə bağlı sual etika problemlərinə dair Azərbaycanın iş adamlarının rəyinin öyrənilməsinə yönəldilmişdir və “Sizcə, iş adamları öz işində mənəviyyata nə dərəcədə əsaslanırlar?” şəklində verilmişdi.  Respondentlərin fikrincə, iş adamları mənəviyyata çox az əsaslanır (40,5%), kifayət qədər əsaslanır (38,5%), heç əsaslanmır (13,5%) və ya çox əsaslanırlar (7,5%).  Ekspertlər də həmin tərzdə fikirləşir və yetkinliklə iş adamlarının mənəviyyata çox az əsaslandıqlarını söyləmişdir.

Bu səpkidə olan başqa bir sual belə olmuşdur: “Sizcə, Azərbaycanın hazırkı sosial-iqtisadi problemlərinin dərinliyi etikanın (və dinin) cəmiyyətimizdəki rolu ilə bağlıdırmı?” Əksəriyyətin fikrincə (38,5%), etikanın zəif olması bu problemləri dərinləşdirir. 31,5% isə hesab edir ki, etika (din) ilə cəmiyyətdəki problemlər arasında heç bir əlaqə yoxdur. Eyni zamanda, 28%-in fikrincə, etik normalara riayət bu problemlərin həll olunmasında bir maneədir. Qalan 32%, ümumiyyətlə, bu suala cavab verməkdə çətinlik çəkmişdir. Din/əxlaq və cəmiyyətin problemləri arasında heç bir əlaqə görməyənlər məhz lənkəranlı iş adamları arasında çoxluq təşkil etmişdir (30%). Gəncədə isə həm etikanın müsbət (52%), həm mənfi (32%) təsirinə inananlar da o biri regionlara nisbətən çox olmuşdur. Bu da iş adamların münasibətlərində olan ziddiyyətlərdən xəbər verir. Bu sualda da Lənkəran iş adamlarının əksəriyyəti “bilmirəm” cavabını seçmişdir (36%).

Maraqlı bir fakt ondan ibarətdir ki, fermerlərdən olan respondentlər əxlaq, etika və dinin bir tərəfdən cəmiyyətin problemlərinin həll olunmasına heç bir ciddi təsir göstərəcəyinə inanmır (43%).

Həmin sual ekspertlərə də verilmişdi və onların bəziləri cavab verməkdə çətinlik çəkmişdir. Lakin, əksəriyyəti, elə qənaətə gəlmişdir ki, etikanın zəif olması bu problemləri dərinləşdirir. Bundan əlavə, ekspertlərin hamısı ölkədə etika böyranını hökm sürdüyünü birmənalı bildirmişlər.

Ümumiyyətlə, ilk baxışdan belə qənaətə gəlmək olar ki, iş adamları etik məsələlər ilə bağlı fərqli və çox vaxt zidd fikirlərə malikdirlər, yəni onlar arasında ortaq nöqtələr çox azdır. Başqa bir izah, onların bu məsələlər haqqında çox az və ya heç fikirləşməməsi də ola bilər. Məhz buna görə də, Azərbaycanın iş adamlarının baxışlarında bu qədər çox ziddiyyətlər mövcuddur. Bunu söyləməyə aldığımız ekspert rəyləri imkan verir.
3.2. Azərbaycanda iş adamlarının iqtisadi davranışında dinin rolu

Sorğu zamanı sahibkarlara “nə dərəcədə dindarsınız” sualı verilmişdi. Respondentlərin 72,0%-i “orta dindar”, 14,0%-i “qəti dindar”, 12,5%-i “tərəddüd edənlər”, 1,5%-i “inamım yoxdur” cavabını vermişlər.  Özünü qəti dindar sayanlar daha çox Lənkəranda olmuşdur (26%), orta dindar isə Bakıda (78%) və Lənkəranda (72%). Tərəddüd edənlər isə daha çox gəncəli iş adamları olmuşdur (30%). İş adamlarının fəaliyyət sahəsi baxımından bu suala yanaşsaq, görərik ki, qəti dindarların 50%-i kənd təsərrüfatında çalışanların üzərinə düşür.

Növbəti sual belə idi: “gündəlik fəaliyyətinizdə din hansı rolu oynayır?”. Burada respondentlərin ümumi sayından 47,5%-i “orta”,  25,0%-i “çox mühüm rol oynayır”, 22,5%-i“az” və cəmi 5,0%-i “alver ayrı, Allah ayrı” cavablarını vermişdirlər. Lənkəranlıların 80%-i üçün din gündəlik fəaliyyətlərində ya çox mühüm, ya da mülayim rol oynayır. Bakıda və Gəncədə 70% göstərici qeydə alınmışdır. Bakıdan və Gəncədən fərqli olaraq “alver ayrı, Allah ayrı” prinsipini bölüşdürən lənkəranlılar arasında, ümumiyyətlə, sahibkar tapılmamışdır.

Ekspertlərin rəylərinə görə iş adamlarının gündəlik fəaliyyətində din orta rola malikdir, lakin bəzilərinin qənaətinə görə, iş adamları arasında “Allah ayrı, alver ayrı” prinsipi hökm sürür.

“Müqəddəs kitabları (məsələn, Quranı) və dini ədəbiyyatı oxuyursunuzmu?”  sualına belə cavablar alınmışdır: 30% - oxumuram; 26,5% - hərdən bir;  21,5% - çox az; 14,5% - vaxtaşırı və 7,5% - tez-tez oxuyuram. Təəccüblü də olsa belə, Lənkəranda Quranı və dini ədəbiyyatı tez-tez oxuyan heç bir nəfər də tapılmamışdır. Belə ki, respondentlərin 42%-i belə kitabları, ümumiyyətlə, oxumur (Gəncədə - 40%, Bakıda - 19%). Bu da bakılı biznesmenlərin Quranı ən çox oxuyan hesab etməyə zəmin yaradır. Gözə-çarpan fakt ondan ibarətdir ki, kənd təsərrüfatında çalışanların ancaq 1,7%-i bu kitabları tez-tez oxuyur.

Sahibkarlara verilən digər bir sual belə səslənirdi “Kəlmeyi-şəhadəti bilirsinizmi?”. Respondentlərin 63,5%-i bilirəm cavabını verib.  Qalan 27,0%-i  - bilmirəm, 8,5%-i - dəqiq bilmirəm, yadımdan çıxıb və 1,0%-i - cavab vermirəm cavablarını vermişlər. Kəlmeyi-şəhadəti bilənlərin nisbəti regionlara görə fərqlənir. Belə ki, Bakıda - 59%, Gəncədə - 64%, Lənkəranda isə 72%-i onu bildiyini demişdir. Bir maraqlı aspekt də qeyd olunmalıdır ki, kənd təsərrüfatında və sənayedə çalışanların 50%-i cavab verməkdən imtina etmişdir.

Sorğuda respondentlərdən namaz qılıb qılmadıqları soruşulub, burada cavablar belədir: “qılmıram, amma istəyirəm” və “qılmıram və fikrim də yoxdur” - bu cavabların hər ikisi respondentlərin ümumi sayının 42,5%-ni toplayıb, daha az 11,0% - hər gün və 4,0% - qeyri-müntəzəm cavabları alınıb. Lənakəranlı iş adamlarının 45,5%-i bu suala müsbət cavab vermişdir. Lənkəranlıların 4%-i isə namazı qeyri-müntəzəm qılır, 52%-i hal-hazırda qılmırsa da, qılmaq niyyətində olduğunu bildirmişdir. Bakıda və Gəncədə respondentlərin yalnız 8%-i müntəzəm olaraq namaz qılır. Bakıda 6% qeyri-müntəzəm qılırsa, Gəncədən olan respondentlər arasında heç bir nəfər də qeyri-müntəzəm olaraq namaz qılan tapılmamışdır. Mənfi cavablarda da bu iki region arasında oxşarlıq vardır (Bakı əhalisi gəncəlilərə nisbətən bir az namaz meyilli olsa belə). Bir məqamı da qeyd edək ki, sənayedə çalışanların 56,3%-i namaz qılmadığını və heç qılmaq niyyətində olmadıqlarını bildirmişlər. Bu yanaşma, digər sahələrdən olan respondentlərin (xüsusilə, fermerlərin) göstərdiyi yanaşmalardan xeyli fərqlənir. Ümumiyyətlə, fermer təsərrüfatı ilə məşğul olanlar daha çox namaz qılırlar və ya istəyirlər.

Daha sonra sorğuda respondentlərə “Həcc ziyarətində” olmusunuzmu sualı verilib. Cavablar belədir: 41,5% - yox, amma gələcəkdə istəyərdim; 37,0% - yox; 13,5% - hələlik bu barədə fikirləşməmişəm; 5,0% - bunu vacib hesab etmirəm və 3,0% - bəli. Həcc ziyarətinə gəldikdə, çox maraqlı və əvvəlki cavablara bəzən uyğunlaşmayan nəticələr alınmışdır. Ümumiyyətlə, əvvəlki suallara görə ən “dinsiz” çıxmış Gəncə iş adamları bu dəfə ən çox müsbət cavab verən olmuşdur (6%), Lənkəranda isə heç bir dənə də müsbət cavab alınmamışdır. Bakıda isə iş adamlarının 3%-i həci çıxmışdır. Bu suala sadəcə “yox” deyənlər Bakıda 45%, Gəncədə 50%, Lənkaranda 8% olmuşdur. Eyni zamanda, həcc ziyarətinə getmək niyyətində olanların sayına görə Lənkəran yenə önə çıxmış (60%), Bakı və Gəncə isə təqribən eyni nəticələr göstərmişlər (35% və 36%). Ən maraqlısı odur ki, həcc ziyarətini, ümumiyyətlə, vacib saymayanların payına görə də Lənkəran yenə də öndə gedir (12%), Bakı və Gəncə çox cuzi nəticələr göstərmişlər (3% və 2%).  Kənd təsərrüfatında çalışanlar həccə getmək istəsələr də, onlardan heç birinə, hələ ki, bu ibadət növü qismət olmamışdır. Həcilərin əksəriyyətini isə ticarət və xidmətlər sahəsində çalışanlar təşkil etmişdir (66,7%).

İş adamlarına verilən növbəti sual “şəriət normalarının  tətbiqinə necə baxırsınız?” olmuşdur. Bu suala alınan cavablar: 30,0% - tamamilə tətbiq olunmalıdır; 25,5% - qismən (o cümlədən, biznes sahəsində); 21,0%-qismən (biznes sahəsi istisna olmaqla); 19,0% - bilmirəm; 4,5% - xeyir. Lənkəranlıların 60%-i şəriət normalarının tam şəkildə tətbiqinin tərəfdarları çıxmış, bu da çoxmənalı bir göstəricidir. Gəncədə 28%, Bakıda isə 16% şəriətin şərtsiz tərəfdarı çıxmışdır. Şəriətin qismən tətbiqinin (biznes fəaliyyəti daxil olmaqla) tərəfdarları Gəncədə 34%, Bakıda 30%, Lənkəranda isə 8% təşkil etmişdir.  Biznes fəaliyyəti istisna olmaqla, şəriətin qismən tətbiqinə gəldikdə, bakılıların 30%-i, gəncəlilərin və lənkəranlıların isə 12%-i buna müsbət münasibətlər bildirmişlər. Şəriətin tətbiqinə, ümumiyyətlə, qarşı çıxanlar hər regionda çox cüzi paya malik olmuş, sualın cavabını bilmiyənlərin sayı isə Bakıda və Lənkəranda 18%, Gəncədə isə 22% təşkil etmişdir. Kənd təsərrüfatında çalışan iş adamlarının 56,7%-i şəriət normalarının tətbiqinin tərəfdarı olmuş, bu da həmçinin şəriətin tərəfdarlarının yarısından çoxunu təşkil edir.

Bu suala bu qədər gözlənilməz cavablardan sonra, biz, bunun səbəbini öyrənmək üçün, ekspertlərə müraciət etmişik. Aldığımız cavabları aşağıdakı kimi qruplaşdırmaq olar:

1. Azərbaycanın iş adamları “mənəvi dalan”a düşmüş və mövcud sistemdən həddən artıq çox məyus olmuşdur. Şəriətin nə olduğunu dəqiq bilməsələr də, “qanundan qorxmurlarsa, heç olmasa Allahdan qorxarlar” kimi düşünür və ilahi qanunların tətbiqindən, hipotetik olaraq, müsbət dəyişikliklər gözləyirlər.

2. Azərbaycanın iş adamları şəriətin nə olduğunu bilmir və ümumiyyətlə bu məsələlərə qeyri-ciddi yanaşırlar. Belə ki, dindar olmayan, ibadətə laqeyd yanaşan və faizli kreditlərə müsbət baxan insanlar, şəriətin tamamilə tətbiqinin tərəfdarı olması da bu yanaşmaya bir dəlil ola bilər;

3. Ölkədə əhali arasında (o cümlədən, iş adamları) dinə artan maraq şəriətə qarşı belə müsbət münasibətin başqa bir izahı ola bilər.

4. Son zamanlar nəzərəçarpan və sosiolojı sorğularında öz təsdiqini tapan “İslam dirçəlişi” fenomeni adı ilə tanınan İslam dinin “dəbə” düşməsi.

5. Sualın düzgün qoyulmaması və ya respondentlər tərəfindən başa düşülməməsi.

Sorğuda  respondentlərə “sizin dini etiqadınızla həmfikir olmayanla (və ya kafirlə) işləyə bilərsinizmi?”  sualı verilmişdi. Sorğuda iştirak edənlərin 60,5%-i - bəli, problem yoxdur; 18,5%-i - işləmərəm; 11,5%-i - yəgin, müəyyən şərtlərlə; 7,5%-i - yəgin ki, işləmərəm və 2,0%-i - bilmirəm cavablarını vermişdilər. Dini etiqadlarında ən prinsipial Gəncə iş adamları çıxmışdır, belə ki, burada, Lənkəranın 20% və Bakının 14%-i ilə müqayisədə, həmfikir olmayanla qətiyyən işləmək istəməyənlərin payı 26% təşkil etmişdir. “Yəqin ki istəmərəm” deyənlər arasında da gəncəlilər başqa regionlardan olanlara nisbətən yüksək göstərici (20%) göstərmişlər. Ümumiyyətlə isə, həmfikir olmayanlar və kafirlərlə əməkdaşlıq etməkdə heç bir problem görməyənlər hər regionda, xüsusilə, də Lənkəranda (68%) çoxluq təşkil etmişdir. Müəyyən şərtlərlə işləməyə hazır olanlar Bakıda 18% təşkil etsələr də, Lənkəranda 8%, Gəncədə isə 2% təşkil etmişdir.

Ekspertlərin fikrincə, yerli iş adamları üçün biznes partnyorun kimliyi, etiqadı və əqidəsi müəyyən rol oynayır və onlar bu məsələlərə, əksər hallarda, laqeyd yanaşmırlar.

“Məscidə (kilsəyə, sinaqoqaya) gedirsinizmi?” sualına belə cavablar alınmışdır: 47,0% - çox az (ildə 10 dəfə və az);  23,5% - getmirəm; 19,5% - hərdənbir (ayda 1-2 dəfə) və 10,0% - vaxtaşırı. Burada da, yenə də o birisilərə nisbətən çoz az müntəzəm namaz qılan Gəncə iş adamları, hamıdan tez-tez məscidə gedirlər (18%). Hərdənbir gedənlərə daha çox  Bakıda rast olunursa (26%), məscidə çox az gedənlər hamıdan daha çox lənkəranlı iş adamlarından olmuşdur (76%). Ən maraqlısı isə odur ki, məscidə ümumiyyətlə getməyənlər də daha çox Gəncədən olmuşdur (40%). Bakılıların dörddə biri məscidə, ümumiyyətlə, getmirsə, Lankəranda yalnız 4,3%-i bunu etiraf etmişdir.
Sorğuda iştirak edən sahibkarlardan növbəti olaraq, “dini mərasimlərdə (cümə namazları, moizələr, islam bayramları ilə bağlı mərasimlər, aşura mərziyyələri və s.) iştirak edib etmədikləri” soruşulub.  Respondentlərin 52,5%-i - bəzilərində; 31,5%-i - xeyr, heç birində və 16,0%-i - bəli, hamısında cavablarını vermişdirlər. Dini mərasimlərə ən çox maraq göstərən lənkəranlı, ən az isə bakılı biznesmelər olmuşdur. Belə ki, Lənkəranda bütün mərasimlərdə  iştirak edənlər 28%, bəzilərində 62% təşkil edibsə, Bakıda 8% və 51% kimi nəticələr alınmışdır.

“Siz borcdan faiz götürüb və ya verirsinizmi?” sualına alınan cavablar: 58,0% - xeyr, bu haramdır; 27,0% - yox, amma bu normaldır; 11,0% - bəli, məcbur olmuşam və 4,0% - bəli, bu təbiidir. Qəribədir, amma borcdan faiz götürməyi birmənalı haram sayanlara daha az “dindar” Lənkəranda rast gəlmək olar. Belə ki, Bakıda onu haram sayanlar 64%, Gəncədə 54%, Lənkəranda isə 50% təşkil etmişdir. Əvvəlki suallardan aydın olduğu kimi, kreditlərin (borcların) qaytarılmamasında hamıdan çox əziyyət çəkən gəncəli iş adamları, əksər hallarda, faizə normal baxıb (42%), onlardan (10%) sələmçilik əməliyyatlarında böyük məmnuniyyətlə iştirak edirlər.

Sahibkarlara verilən suallardan biri də belə olmuşdur: “Faizsiz kreditlər və digər islam iqtisadi prinsip və praktikasından (zəkatın rəsmi ödənilməsi, şəriklik) xəbəriniz varmı?”. Onların  42,0% - ümumiyyətlə xəbərim yoxdur; 41,5% - xəbərim var və 16,5% - çox az xəbərim var cavablarını veriblər.

Sahibkarlardan “sizcə Azərbaycanda bu praktika və prinsiplərin tətbiqinə ehtiyac varmı?” soruşulanda, respondentlər belə cavab veriblər: 58,5% - var; 11,0% -yoxdur və 30,5% - bilmirəm. Və bu sual ilə bağlı digər bir sual “sizcə Azərbaycanda bu praktika və prinsiplərin tətbiqi nə qədər realdır?”, bu sualın cavabları isə belədir: 40,5% - real deyil, 24,5% - realdır və 35,0% - bilmirəm.

Islam iqtisadiyyatı prinsiplərinə gəlincə, digər sözügedən regionlardan fərqli olaraq, Bakı iş adamlarının böyük bir hissəsi (61%) müsbət münasibət göstərmişdir. Bu prinsiplər haqqında ən xəbərsiz olanlar isə Lənkəran iş adamları olmuşdur (64%). Ən maraqlısı odur ki, nominal “dindarlıq”da yüksək göstəricilərə malik olan lənkəranlılar, ən aşağı “dindarlıq” göstəricilərə malik olan gəncəli iş adamlarından fərqli olaraq, belə praktika və prinsiplərə Azərbaycanda ehtiyac duyulduğuna heç də inanmır. Belə ki, Gəncədə 76%, Bakıda 65%, Lənkəranda isə 28% bu suala müsbət cavab vermişdir. Lənkəranda alınmış belə nəticələri bu sahədən biliksizliklə əlaqəlndirmək olar, çünki lənkəranlı iş adamlarının 68%-i “bilmirəm” cavabını seçmişdir, bu da başqa regionlardan qat-qat çoxdur. Bakıda və Gəncədə əksəriyyət bu praktika və prinsiplərin tətbiqinin tərəfdarı olsa da, onun real olduğuna inanmır (51% - Bakıda, 40% - Gəncədə).

Ekspertlərin əksəriyyətinin qənaətinə görə iqtisadiyyatda və biznesdə İslam prinsiplərinin və praktikasının tətbiqinə ehtiyac duyulur, ən azı ona görə ki, bu yeni imkanların və seçimin artırılmasına və əhalinin məlumatlandırılmasına gətirib çıxardacaqdır. Amma bu prinsiplərin və praktikanın tətbiqinin reallaşdırılması böyük və çox güman ki, dövlət səviyyəli cəhdləri nəzərdə tutur, çünki bunların çoxu bizim üçün yaddır, ya da tamamilə başqa məna daşıyır. Burada güclü məlumatlandırma, təşviqat və təbliğat işləri görülməlidir.

Keçirilən sorğuda belə bir sual verilmişdi: “Dindar (müsəlman) olmaq sizin üçün ilk növbədə nə deməkdir? (ən mühüm 5 variantı seçin)”. Respondentlərin cavablarına əsasən növbəti sıralama ortaya çıxmışdır. Birinci yerdə 170 səs toplayan “Allaha və onun peyğəmbərlərinə inanmaq” durur, bu isə respondentlərin 85%-ni təşkil edir. “səmimi və ədalətli olmaq” ikinci yerdədir. Bu variant 138 səs və 69% toplamışdır. Üçüncü yerdə “yalan danışmamaq və aldatmamaq” durur, bu variant 112 səs toplayaraq, respondentlərin 56%-ni təşkil etmişdir. Sıralamanın dördüncü yerini “zülm etməmək” tutur. Respondentlər bu varianta 101 səs veriblər bu isə onların 50,5% təşkil edir. Respondentlər üçün ən mühüm 5 variant arasında beşinci yerdə 96 səs toplamış “oxumaq və işləməkdir”, bu respondentlərin ümumi sayısının 48%-i deməkdir. Bunlar respondentlərin seçdiyi əsas 5 variant idi, ardıcıl olaraq sıralamanın ardı isə belədir: Altıncı yerdə “narkotik maddələr qəbul etməmək” durur, bu varianta 60 səs verilib, bu isə seçim edən sahibkarların ümumi sayının 30%-ni təşkil edir. “rüşvət almamaq və verməmək” yeddinci yedədir. Bu varianta 58 səs verilib, bu isə 29% deməkdir. Növbəti yer “imaməti qəbul etməkdir” varintındadır. Burada 57 səs və ya 28,5% alınmışdır. Digər bir variant “bütün ayinlərə riayət etmək”, doqquzuncu yeri tutur, bu varianta 50 səs verilib və bu respondentlərin ümümi  sayının 25%-ni təşkil edir. Onuncu yerdə 46 səs toplayaraq, “alkoqollu içkilər içməmək” durur, bu, respondentlərin  23%-ni təşkil edir. Digər bir variant “qumar oynamamaq” on birinci yerdədir, burada 40 səs var və bu, seçim edənlərin ümumi sayından 20% deməkdir. Növbəti on ikinci yerdə “donuz əti yeməmək” variantı durur. Bu varianta 38 səs veriblər və bu, respondentlərin ümümi  sayısının 25%-ni təşkil edir. Və nəhayət ən az, 34 səs toplayan “arvada xəyanət etməmək” variantı bu seçməni yekunlaşdırır, bu isə sahibkarların cəmi 17%-ni təşkil edir. 

Alınan cavablara əsasən, sahibkarlar arasında keçirilən sorğuda seçilən ən mühüm 5 dindarlıq əlamətləri bunlardır:  ən birincisi və ən vacibi “Allaha və onun peyğəmbərlərinə inanmaq”, ikincisi “səmimi və ədalətli olmaq”, üçüncüsü“yalan danışmamaq və aldatmamaq”, dördüncüsü “zülm etməmək” və beşincisi “oxumaq və işləmək”dir.


Regionlar üzrə isə aşağıdakı əsas 5 dəyər alınmışdır:

· Bakı – 1) “Allaha və onun peyğəmbərlərinə inanmaq” (82%); 2) “səmimi və ədalətli olmaq” (82%); 3) “yalan danışmamaq və aldatmamaq” (64%), 4) “oxumaq və işləmək” (63%); 5) “zülm etməmək” (58%).

· Gəncə - 1) “Allaha və onun peyğəmbərlərinə inanmaq” (80%); 2) “səmimi və ədalətli olmaq” (66%); 3) “yalan danışmamaq və aldatmamaq” (56%); 4) “zülm etməmək” (46%); 5) “oxumaq və işləmək” (40%).

· Lənkəran - 1) “Allaha və onun peyğəmbərlərinə inanmaq” (96%); 2) “səmimi və ədalətli olmaq” (46%); 3) “İmaməti qəbul etmək” (42%); 4) “narkotik maddələr qəbul etməmək” (42%); 5) “zülm etməmək” və “yalan danışmamaq və aldatmamaq” (40%).

Bütün bunları nəzərə alıb, biz, etika böhranının aradan qaldırılmasında dinin nə rol oynaması ilə bağlı sualı ilə müraciət etmişik. Belə ki, ekspertlərin əksəriyyəti dinin çox böyük və müsbət rola malik olduğunu fikirləşsələr də, bəziləri dinin heç bir rol oynamadığını iddia etmişdir. Bizim fikrimizcə, dinin rolunu nə şişirtmək, nə də kifayət qədər qiymətləndirməmək düzgün olmazdır.

Nəticə və siyasətə dair tövsiyələr

Apardığımız tədqiqatın nəticəsində hipotezaların hamısı öz təsdiqini tapmışdır:

         1) Etika və dəyər mühakimələri bu gün Azərbaycan biznesində ikinci dərəcəli rol oynayır.
         Bu hipoteza, ümumiyyətlə, öz təsdiqini tapdı. Bunu deməyə həm sorğunun nəticələri, həm ekspert rəyləri, həm də mövcud ədəbiyyatın təhlili əsas verir. Lakin, qeyd etmək lazımdır ki,  etika və dəyər mühakimələrinin heç bir rol oynamadığını iddia etmək də səhv olardı. Fakt ondan ibarətdir ki, iş adamlarının dəyər mühakimələri çox fərqli və ziddiyyətlidir.
         2) Azərbaycanın iş adamlarının əksəriyyəti, peşəkar sahibkarlıq fəaliyyətlərinə gəldikdə, dindar deyillər.
         Bu hipoteza tamamilə təsdiq olunmuşdur. Bunu həm sorğunun nəticələri, həm də ekspert rəylərinin təhlili göstərmişdir.
         3) Etika və din baxımından iş adamlarını sahələr, yaş kateqoriyaları və onlara məxsus biznes müəssisələrinin ölçülərinə (kiçik, orta və iri müəssisələr) görə fərqləndirmək mümkündür.

         Bu hipoteza öz təsdiqini qismən olsa da tapdı, lakin burada da çoxlu ziddiyyətdər aşkar olunmuşdur. Belə ki, lənkəranlı iş adamları, gözləndiyi kimi, daha çox dindar olsalar da, onların dini savadlılığı nisbətən aşağı və konkret məsələlərdə (məsələn, İslam iqtisadi prinsiplərinin tətbiqinə münasibətdə) heç də birmənalı deyilmiş. Yaş kateqoriyasına gəldikdə isə, mühüm fərqlər aşkar olunmamış, lakin 35 yaşına qədər olan respondentlərin dinə daha çox maraq göstərdiyni və dinə, nisbətən çox, əsaslandığını qeyd etmək olar.

          Müəssisə arası fərqlər özünü etika kodeksi ilə bağlı sualda büruzə verdi. Belə ki, daha iri müəssisələrdən olan iş adamları bu məfhumla daha çox tanışdırlar. Başqa məsələlərdə ciddi fərqlər aşkar olunmamışdır.

İş adamları əhalinin digər təbəqələrindən heç də fərqlənmir. Bunu bizim sorğumuzun digər sorğular ilə müqayisəsi nəticəsində iddia etmək olar. Belə ki, bütövlükdə cəmiyyətə şamil etdiyimiz xüsusiyyətlər iş adamlarına da aiddir:

1. Son on beş il ərzində əhalinin kütləvi düşüncəsində və davranışında böyük dəyişikliklər baş vermişdir. Kommunizm ideologiyasının və inzibati-əmirlik sisteminin süqutundan sonra, kütləvi şüurda boşluq yaranmış və universal dəyərlərin deqradasiyası baş vermişdir. Belə bir “etika böhranı” Azərbaycanın iqtisadiyyatına da təsir göstərmişdir;

2. Həm şəxsiyyət mədəniyyəti, həm də bazar institutları demokratik cəmiyyət şəraitində inteqrasiya funksiyasını daşımağa hazır deyildir. Belə ki, etik-kommunikativ şüurda vətəndaş cəmiyyətinin quruluşu baş vermiş fakt kimi yox, hələ ki, sadəcə bir mücərrəd məqsəd kimi qalmaqdadır;

3. Bununla belə, getdikcə daha çox adam dinə maraq göstərir və dinin davamçıları sırasına daxil olur. Müasir dindarların düşüncəsi ziddiyyətlidir, burada dini və qeyri-dini elementlər qarışır;

4. İş adamlarının motivləri, dəyərləri və maraqlarının sistemi, hələ ki, etik dini prinsiplərdən uzaqdır, yəni bu prinsiplər orta-zəif rola malikdirlər. Lakin, “halallıq prinsipinin” əksəriyyət tərəfindən tanınması, bu istiqamətdə planlı və sistemli işin aparılması şərtilə mövcud vəziyyətin dəyişməsinə ümid verir;

5. İş adamlarının motivasiyasına çoxşaxəli amillər təsir göstərir. Mövcud vəziyyət, bazar iqtisadiyyatı və vətəndaş cəmiyyəti institutlarının zəifliyi onların davranışlarını korlayır;

6. Kütləvi düşüncədə dinin mənəvi-etik şərhi və anlaşılması üstünlük təşkil edir. Belə qənaətə gəlmək olar ki, din kollektiv təhtəlşüur səviyyəsində mühüm yer tutur, lakin gündəlik fəaliyyətdə özünü büruzə vermir. Ümumiyyətlə, Azərbaycanda din və adət-ənənə, çox vaxt, qarışdırılır;

7. İş adamları arasında etika və din haqqında yeni müfəssəl informasiya, obyektiv, təhrifsiz məlumat və hətta ixtisaslaşdırılmış bilik almağa tələbat yaranmışdır. Lakin bu tələb, çox vaxt, dərk olunmur və tam ödənilmir. İş adamlarının əksəriyyəti bu bilikləri təsadüfi, qeyri-mötəbər mənbələrdən, yaxud özünümaarifləndirmə vasitəsilə alırlar. Bu da alınan biliklərin səviyyəsinə mənfi təsir göstərir və onların pərakəndə xarakter daşımasına gətirib çıxardır;

8. Yerli dini qurumların və xadimlərin, təhsil ocaqlarının bu istiqamətdə zəif işləməsi və aşağı nüfuza malik olması mövcud vəziyyətin əmələ gəlməsi  üçün şərait yaradır;

9. İş adamları bir ictimai sinif olaraq, vahid bir ideologiyaya yiyələnməyib və bu sahədə sivil ictimai kapital, hələ ki, formalaşmayıb. Bunun da sahibkarlığın güclənməsinə və ölkənin iqtisadi inkişafına mənfi təsiri vardır və bu təsir dəyərləndirilməlidir. Bu isə ayrıca bir tədqiqatın mövzusudur.

10. Ölkədə qarşılıqlı etibar problemi mövcuddur və bu sosial-iqtisadi inkişafına mənfi təsir göstərir. Lakin, keçən əsrin 90-cı illərə nisbətən vəziyyət yaxşılaşıb və müəyyən etibar qazaqılmışdır.

Bu problemlərin həllinə daha geniş və sistemli şəkildə yanaşmaq lazımdır. Ümumiyyətlə, Azərbaycanda həm fərdi etikada, həm də institusional etikada problemlər mövcuddur. Tədqiqatımızın obyekti fərdi etika olsa da, problemin həlli bazar iqtisadiyyatına uyğun institusional etikanın yaradılmasını tələb edir. Yəni biz bu iki paradiqmaya ayrılıqda yox, bir yerdə baxmalı və yanaşmalıyıq. Bununla belə, müzakirə etdiyimiz yanaşmaların hamısından istifadə oluna bilər: üstüntutma nəzəriyyəsi, məhdudiyyətlər (şərtlər) nəzəriyyəsi, sosial məsuliyyət və biznes etika nəzəriyyəsi, mənfəət əldəetmə prinsipinin məhdudlaşdırılması, səmərəli təsərrüfat aparma və İslam etikası.

Hər-hansı bir siyasi-iqtisadi problemin həll olunması üçün cəmiyyətə, eyni zamanda, təsir edən üç vasitə gərəklidir: ideologiya, institutlar, maraqlar. İdeologiya yeni sistem üçün ideya-mədəni əsas, institutlar sistemin özünü yaradır, maraqların rolu isə ondan ibarətdir ki, əsas iştirak edən şəxslər məhz bu sistemdə maraqlı olsunlar, digərində yox. Bütün bu üç vasitə, kombinasiyada, yeni etik paradiqmanın yaranmasına, güclənməsinə və inkişafına gətirir, o isə, öz növbəsində, qarşılıqlı olaraq, onlara təsir edir. Azərbaycan cəmiyyətinin əxlaqi dəyişməsində İslam ideologiyası yaxşı dayaq ola bilər. 

          İdeologiya və institutlar qarşılıqlı əlaqədədirlər. Nəzəriyyəyə görə, institutlar ya yaxşı, ya da pis olur. Misal üçün, sistemli şəkildə təşkil olunan korrupsiya çox pis bir institutdur. Yaxşı institutlara bazar institutlarını (bazarlar, rəqabət, sahibkarlıq və s.), dövlət hakimiyyəti institutunu və effektiv idarəetməni, qanunların hakimliyini, güclü bələdiyyələri, hakimiyyətin bölünməsini, ictimai nəzarəti və s. aid etmək olar. İnstitusional cəhətdən güclü olan dövlət korrupsiyaya qarşı mübarizə apara və təbii ki, müvafiq etikanın formalaşmasına təsir edə bilər. Gündəlik həyatda «doğru» institutlarla üzləşərək və ümumbəşər dəyər və əxlaqa əsaslanan ideologiya təbliğilə yaşayaraq, hər bir vətəndaş özünü aparmaq qaydalarını, nəyin pis və ya yaxşı olduğunu öyrənəcək.

         Digər tərəfdən, maraqların insanların həyatında və onların cəmiyyətlərində əsas vadaredici səbəb olduğunu unutmaq olmaz. Cəmiyyətdə konsensus gərəkdir – yəni, bütün maraqlı olan qruplar (siyasi, etnik, regional, dini və peşəkar) arasında bir ictimai razılşma. Dövlət isə razılaşmanın bütün iştirakçılarının ona riayət edib etmədiklərinə nəzarət və onların hüqüqlarını müdafiə etməlidir. Beləliklə, son dərəcə yararlı düzgünlüyün, son dərəcə yararlı korrupsiyadan üstün olan uğurlu simbiozu gərəkdir. 

Hər hansı bir siyasət, birbaşa təsirdən başqa, məlumatlandırıcı-tərbiyəvi xarakterli dolayı effektə də malikdir. Siyasi tədbirlər siyasətin istiqamətindən və hədəf qruplarından tələb olunanlarından xəbər verir. İdeologiya, institutlar və maraqlar sahəsində korrupsiya ilə ardıcıl mübarizə apararaq, biz cəmiyyəti tərbiyə edir və müvafiq etik paradiqmanı yaradırıq.

Bu səpkidən problemlərin həlli ilə bağlı təklif və tövsiyələrin verilməsindən əvvəl, bu problemlərdən əmələ gələn, dövlətin və cəmiyyətin qarşısında duran vəzifələrin sistemləşdirilməsi məqsədə müvafiq olardı. Bu vəzifələri Sxem 1-dəki kimi sistemləşdirmək olar.

Belə ki, burada vəzifələr həm fərdi etika, həm də institusional etika səviyyəsində sistemləşdirilmişdir. İlk öncə, qeyd olunmalıdır ki, fərdi etika səviyyəsində olan vəzifələrin həyata keçirilməsində görülən hər bir tədbirdə cəmiyyətin, yəni qeyri-hökumət təşkilatlarının, peşəkar birliklərin və dini qurumların iştiraki vacibdir. Beynəlxalq təcrübə göstərir ki, bu işin öhdəsindən gəlmək üçün sosial dialoqu və birgə tədbirlər tələb olunur.

Fərdi etika səviyyəsində vəzifələrin həyata keçirilməsi müxtəlif tədbirlər və layihələr vasitəsilə gerçəkləşdirilə bilər:

1. Peşəkar səviyyədə işlənilmiş və hazırlanmış, məqsədli təbliğat-təşviqat kampaniyalarının keçirilməsi.

Burada artıq müəyyən cəhdlər göstərilmiş və Azərbaycan Respublikası İqtisadi İnkişaf Nazirliyi İqtisadi İslahatlar Mərkəzi, Azərbaycan Marketinq Cəmiyyəti, “Yeni İqtisadçılar Nəsli”, “Şəffaflıq Azərbaycan”, Sahibkarlığa Yardım və İnkişaf Fondu və digər təşkilatlar müəyyən layihə təşəbbüsləri ilə çıxış etmişlər. Təəsüflər olsun ki, bu layihələrin çoxu nə dövlət büdcəsi, nə özəl sektor, nə də donor təşkilatları tərəfindən dəstək almamış və həyata keçirilə bilməmişdir.

Ümumiyyətlə, biz bir neçə layihəni qeyd edə bilərik:

· “Dövlət və biznes əlaqələrinin inkişafından bəhs edən, ədalətli biznesi, sivil dialoqu və qanunun aliliyini təbliğ edən bədii filmin çəkilməsi və yayımı” (İqtisadi İslahatlar Mərkəzi);
· “Şəffaf vergi - sağlam düşüncə” (Azərbaycan Marketinq Cəmiyyəti);
· “Biznes etika” kursları (“Şəffaflıq Azərbaycan”, Azərbaycan Marketinq Cəmiyyəti);

· “Etika kodekslərinin hazırlanması və tətbiqi” (Azərbaycan Marketinq Cəmiyyəti);

· “Gənclər korrupsiya əleyhinə” (Azərbaycan Marketinq Cəmiyyəti).

Sosial reklam kampaniyaları da böyük təsir gücünə malikdir (məsələn, “Korrupsiyaya yox deyək”, “Halal olsun”, “Sənin də hüququn var”, “Sabahı düşün” və s.).

2. Sahə assosiasiyalarının yaradılmasına dəstək və onların potensialının gücləndirilməsi.

Burada, əlbəttə ki, dövlət qurumları (ilk növbədə, İqtisadi İnkişaf Nazirliyi) bu istiqamətdə müəyyən siyasət hazırlamalı və bu addımlar sistemli atılmalıdır. Belə assosiasiyaları yaratmaq, onları dəstəkləmək, müvafiq təlimlər keçirtmək dövlət siyasəti çərçivəsində həyata keçirilməlidir. Hal-hazırda, bu istiqamətdə müəyyən işlər aparılsa da, lazım effekt əldə olunmamışdır. “Yoxsulluğun azaldılması və iqtisadi inkişaf”, “Regionların sosial-iqtisadi inkişafı” və s. dövlət proqramlarında bu məsələlər öz əksini tapmalıdır. Lakin, yerli təcrübənin zəif olması, beynəlxalq ekspertlərin dəvət olunması və dövlət səviyyəsində xarici yardımların əldə olunması da mümkündür (xüsusilə, Avropa Birliyindən).

3. Müəssisələr və sektorlar səviyyəsində etika və peşəkar davranış kodekslərinin tətbiqi.

Bütün dünyada olduğu kimi, Azərbaycanda da şirkətlər, könüllü olaraq, etika kodekslərini qəbul və onlara riayət etməlidirlər. Tədqiqatımız göstərdi ki, bunun üçün əsas var, çünki müəyyən yazılmamış qaydalar mövcuddur, sadəcə olaraq, onların təkmilləşdirilməsinə, sistemləşdirilməsinə və rəsmiləşdirilməsinə ehtiyac duyulur. Bu istiqamətdə müəyyən təşəbbüslər göstərilmiş və ölkəmizdə Sanar Məmmədov, Vaqif Qaziyev və Rəna Səfərəliyeva kimi, bu sahədə ixtisaslaşmış yüksək səviyyəli ekspertlər mövcuddur.


Qeyd etmək lazımdır ki, birinci və ikinci vəzifələrə nail olunsa, bu vəzifənin həyata keçirilməsinə tələbat artacaq, çünki hədəf-qruplar daha məlumatlı olacaq və maraq göstərəcəklər.


Bu mövzuda kitabların və dərsliklərin tərcüməsi, yazılması və yayımlanması də həyata keçirilməlidir.
4. Dinin əsaslarının öyrədilməsi, ölkəmizin inkişafı və gücləndirilməsi üçün lazım olan dəyərlər və əxlaqı, sosial məsuliyyəti təbliğ edən dini ədəbiyyatın dərc olunması və yayımı.

Burada “Dinin əsasları” fənninin orta məktəblərdə tətbiq olunması məqsədəuyğun olardı. Məsələn, bunun üçün Rafiq Əliyevin eyni adlı kitabı istifadə oluna bilər. Lakin müəllimlərin hazırlanması böyük əhəmiyyət kəsb edir və bu mövzunun son dərəcə prinsipial olduğunu nəzərə alaraq, onların seçilməsi ciddi şəkildə həyata keçirilməlidir. Lakin bu tədbirlər gələcək perspektiv üçün nəzərdə tutulur.

Hazırkı vəziyyəti dəyişmək üçün isə Türkiyə və Malayziya təcrübəsindən istifadə oluna bilər. Belə ki, İslam milli maraqlara uyğun təbliğ olunur və dövlətin siyasəti üçün ideolojı zəmini təşkil edir. Bu, müxtəlif kitabların və digər məlumatların tərcüməsini və yazılmasını, yayılmasını, əxlaqı və mənəviyyatı təbliğ edən çap materiallarının, televiziya və radio verilişlərinin hazırlanması, bədii filmlərin çəkilməsi lazımdır. İş adamları və dövlət məmurları üçün xüsusi məlumat vərəqələrinin və kitabçaların hazırlanması (məsələn: “Quran və iqtisadiyyat”, “Müsəlmansayağı biznes”, “Ədalətli biznesin prinsipləri”, “Sahibkarın missiyası”, “Dövlət məmurunun məsuliyyəti”, “Məhəmməd Peyğəmbərin (və ya Həzrət Əlinin) dövlət işi haqqında fikirləri” və s.)  və orada müqəddəs kitablarda və hədislərdə İslamın böyük alimlərinin fikirlərində səslənən biznesə və iqtisadiyyatın tənzimlənməsinə aid mülahizələr öz əksini tapmalıdır. Bu işi həm dövlət qurumları (ilk növbədə, İqtisadi İnkişaf Nazirliyinin Sahibkarlığın İnkişafı departamenti və Antiinhisar Siyasəti departamenti) və həmdə qeyri-hökumət təşkilatları birgə görməlidir.

İnstitusional etika səviyyəsində vəzifələrin həyata keçirilməsi müxtəlif tədbirlər və layihələr vasitəsilə gerçəkləşdirilə bilər:

1. İnhisarçılıq və dost-tanış kapitalizmi probleminin aradan qaldırılması, azad rəqabətin müdafiə olunması.

İnhisarçılıq və dost-tanış kapitalizmi problemi ilə bağlı dövlət səviyyəsində tədbirlər görülməsi istiqamətində işlər daha intensiv və səmərəli şəkildə həyata keçirilməlidir. Fikrimizcə, İqtisadi İnkişaf Nazirliyinin Anti-inhisar Siyasəti Departamenti məhz daxili bazarda marketinqin dövlət tənzimlənməsi ilə məşğul olmaq potensialına malik olan bir dövlət qurumudur. Lakin, buna yalnız, bu qurumun səlahiyyətlərini artırmaqla, onu ayrıca və birbaşa Azərbaycan Respublikası Prezidentinə cavabdeh olan komitəyə çevirməklə nail olmaq olar. Bunula əlaqədar, antiinhisar siyasəti qurumunun nüfuzu və gücü artar və qərarların qəbul olunması və icrası prosesi sürətlənər. Eyni zamanda, İqtisadi İnkişaf Nazirliyinin Sahibkarlığın İnkişafı departamenti sahibkarların məmur özbaşınalığından və dost-tanış kapitalizmindən irəli gələn problemlərin qeydə alınmasında və tezliklə həll olunmasında öz işini davam etdirməli və təkmilləşdirməlidir (xüsusilə, regionlarda). 

Əlbəttə ki, bütün bunlar, ümumiyyətlə, intitusional islahatlar çərçivəsində həyata keçirilməlidir. Azərbaycanda institusional islahatlar, bazar iqtisadiyyatına keçidlə əlaqədar, dövlətin rolunun yenidən müəyyənləşdirilməsi ilə bağlıdır. Bu istiqamətdə sahibkarlığın inkişafı və investisiya mühitinin əhəmiyyətli dərəcədə yaxşılaşdırılması istiqamətində dövlətin tənzimləyici rolu mühüm əhəmiyyət kəsb edir. Dəyişməkdə olan iqtisadi mühitdə dövlətin rolunun müəyyənləşdirilməsi, o cümlədən, tənzimləmə və kommersiya funksiyaları arasında aydın və dəqiq bölgünün aparılması, dövlət idarəetmə sistemində peşəkarlığın və şəffaflığın artırılması, əks-mərkəzləşdirmə və yerli özünüidarəetmənin inkişaf etdirilməsi, hüquq-məhkəmə sistemində islahatların aparılması, bütün səviyyələrdə korrupsiyaya qarşı mübarizə tədbirləri institusional islahatların əsas strateji məqsədləridir. İnstitusional islahatların digər mühüm bir istiqaməti dövlət idarəetmə strukturunun təkmilləşdirilməsindən və onun səmərəliliyinin artırılmasından ibarətdir.
2. Mövcud qanunvericiliyin təkmilləşdirilməsi və onun həyata keçirilməsinin gücləndirilməsi.

Qanunvericilikdə əsas dəyişikliklər məmurların “gücünün” zəifləməsinə və şəffaflığın təmin olunmasına yönəldilməlidir. Eyni zamanda, qanunvericilikdə olan boşluqlar aradan qaldırılmalıdır və dəqiqləşdirici normativ aktların və şərhlərin sayı lazımi qədər çoxaltmalıdır (məsələn, inkişaf etmiş ölkələrdə Vergi Məcəlləsi, Mülki Məcəllə və s. məcəllələr üçün şərhlərin həcmi adətən bu qanuni aktların mətnindən daha çox olur). Lisenziyalaşdırma, qeydiyyat, vergilərin və rüsumların ödənilməsi kimi sahələrdə mövcud boşluqlar aradan götürülməlidir ki, ədalətsizlik və korrupsiya üçün müvafiq zəmin yaranmasın. 

Bu vəzifəyə nail olmaq üçün, mütləq institusional islahatlar çərçivəsində tədbirlər görülməlidir. Məhkəmə-hüquq islahatları əhalinin hüquqi maarifləndirilməsi və onların hüquqi təsisatlara müraciət etmək imkanlarının yaxşılaşdırılması (təqsirləndirilən şəxslərin hüquqlarının təmin olunmasıda daxil edilməklə), müvafiq hüquqi bazanın işlənib hazırlanmasının təmin edilməsi məqsədilə hüquq işçilərinin potensialının inkişaf etdirilməsi kimi vacib tədbirləri nəzərdə tutur.

Bu istiqamətdə əhalinin hüquq düşüncəsinin artırılması və öz hüquqları barədə məlumatları əldə etmək imkanının yaxşılaşdırılması məqsədilə (xüsusilə regionlarda), hüquq məsləhət xidmətləri təşkil edilməlidir. Bunu da qeyri-hökumət təşkilatları etməlidir. Eyni zamanda, məhkəmələrin fəaliyyətinin və işlərə baxılması prosedurunun təkmilləşdirilməsi, sadələşdirilməsi, ictimaiyyətin məhkəmə proseslərində iştiraketmə şəraitinin yaxşılaşdırılması işi hökumət tərəfindən sistemli şəkildə və ardıcıl həyata keçirilməlidir. 

Bazar iqtisadiyyatının tələblərinə uyğun gələn hüquqi bazanın yaradılması məqsədilə, hüquq işçilərinin potensialının artırılmasına, hakimlərin müstəqilliyinin və səriştəliliyinin təmin edilməsinə, məhkəmə qərarlarının icrasını təmin edən orqanların işinin yaxşılaşdırılmasına və insan haqlarına əməl olunmasına dair işlər davam etdirilməlidir. Ümumiyyətlə, institusional islahatlar son nəticədə iqtisadi səmərəliliyin, sosial təhlükəsizliyin təmin edilməsinə, şəffaflığın artırılmasına və idarəetmənin yaxşılaşdırılmasına xidmət göstərəcəkdir.

Eyni zamanda, qeyd etmək lazımdır ki, yeni informasiya texnologiyalarının tətbiqi, idarəciliyin elektronlaşdırılması və “Elektron hökumət” məfhumunun Azərbaycanda yayılması, bu problemlərin həllinə əhəmiyyətli töfhə verəcəkdir.
3. Qarşılıqlı etibarı gücləndirən faizsiz kreditlər və şəriklik kimi islam iqtisadi praktikalarının tətbiqi.

İslam iqtisadi praktikaları müxtəlif şəkildə həyata keçirilə bilər, lakin burada, ən əsası, iş adamlarının onlar haqqında dolğun məlumatın əldə olunması və bu vasitələr ilə öyrənilməsi prosesidir. Belə ki, burada biz iqtisadiyyatda qarşılıqlı etibarı gücləndirən və sosial kapitalın inkişafına xidmət edən islam maliyyələşdirmə və biznesinin təşkili formalarını nəzərdə tuturuq. İslam iqtisadi modelinə görə, real və maliyyə sektoru arasında fərq olmamalı və onlar bir-birilə sıx əlaqədə olmalıdır. Buna görə də, onun maliyyələşdirmə formalarının bəziləri elə biznesin təşkili formaları ilə üst üstə düşür. Bu əsas formalar aşağıdakılardır:
· Müdarabə – etibar əsasında maliyyələşdirmədir. Burada bank, növbə ilə, ya trast idarəçisi kimi, əmanətçilərin vəsaitlərilə işləyəndə, ya da müştəri kimi layihə maliyyələşdirəndə çıxış edir. Burada gəlirin bir hissəsi bankın və onun vasitəsilə əmanətçilərin mənfəətini təşkil edir.

· Müşərəkə – layihənin birgə reallaşdırılmasına və ya bank və sahibkarla sazişə əsaslanmış kommandit yoldaşlığıdır. Bankın mənfəəti əldə edilən ümumi mənfəətin bir hissəsi ya da divident şəklində olur.

· Murabaxa – əməliyyatın maliyyələşdirilməsidir. “Bankın xərcləri üstə gəl artırılmış məbləğ” prinsipilə, ən çox da ticarət əməliyyatlarının, əsasən müştəri tərəfindən möhlətlə ödəmə və xarici ticarətin maliyyələşdirilməsi üçün tətbiq edilir.

· İcarə - əsas etibarilə lizinqi təsvir edir.

· Qard-al-həssənə   - sosial tələbatları ödəmək və ictimai proqramları həyata keçirmək üçün əhaliyə təqdim olunan individual faizsiz kreditlərdir.

Depozitlərə gəldikdə isə, burada üç növ depozit tətbiq edilir: ənənəvi cari hesablar, investisiyasız cari hesablar və investisiyalı cari hesablar. Cari hesablardan mənfəət əldə edilmir, lakin investisiyasız hesablar (muzariba) daimi gəlir gətirir. Fəaliyyətin bu növü bütün alimlər tərəfindən tanınmır, lakin son zamanlar görkəmli şiə fakixləri (məsələn: Ayətullah Fazil Lənkərani, Ayətullah Məhhəməd Xadi) tərəfindən tanınmışdır. Verilmiş halda, depozitə borc kimi yox, müştərinin rifahını yüksəltmək məqsədilə, müştəri vəsaitini etibar etdiyinə və həmin banka mənfəət əldə etmək üçün istifadəsinə izn verdiyinə görə, ona müəyyən təsbit edilmiş məbləğ ödəyərək, bank tərəfindən istifadə edilən qənaət kimi baxırlar, İnvestisiya depozitləri – müştəri və bankın yerlərinin dəyişməsi şərtilə müdarabə və müşərəkə əməliyyatlarını ifadə edirlər (Nomani və Rəhnema: s. 99).

Lakin, əsas çətinlik milli bankın buna hazır olmamasında və müvafiq hüquqi bazanın qəbul edilməməsindədir. Bu da müəyyən vaxt və istək tələb edir. Lakin başlanğıc üçün, islam pinsiplərini, hazırkı qanunvericiliyə uyğun olan kredit birlikləri və sığorta kooperativləri vasitəsilə tətbiq etmək olardı. Bu təcrübə, Azərbaycan kimi keçid dövrünü yaşayan, Bosnia-Hertseqovinada tətbiq olunmaqdadır və kifayət qədər uğur qazana bilmişdir (Kovaçeviç 2000). İslam maliyyə alətlərinin başqa bir mənbəsi Azərbaycanın məşhur ziyarətgahları ola bilər. Bu ziyarətgahlar xeyriyyə fondlarına çevrilsə və sosial layihələrin maliyyələşdirilməsi ilə yanaşı, faizsiz mikrokreditlər versə, regionların və yerli icmaların inkişafına köməkçi ola bilərlər. Bu da, həmçinin, ianələrin yığılması və idarəolunmasını daha şəffaf və sivil qaydaya sala bilər. Dövlətin köməyi bu təşəbbüslərə təşkilati dəstək verməkdən, hüquqi baza yaratmaq və İslam İnkişaf Bankı və digər İslam maliyyə institutlarını bu proseslərə cəlb etməkdən ibarət ola bilər. 

Əsas odur ki, bu işlər başlansın və iş adamları dünyada səmərəli işləyən və İslam dəyərlərinə əsaslanan alternativ biznes üsulları ilə tanış olsunlar. Tədqiqatlar göstərir ki, islam banklarının maarifləndirmədə rolu çox əhəmiyyətli olur (Kovaçeviç 2000).
4. Etika və azad rəqabət qaydalarına riayət edən şirkətlərin həvəsləndirilməsi, sosial layihələrin maliyyələşdirilməsinə və xeyriyyəçiliyə sərf olunan vəsaitlərə vergi güzəştlərinin tətbiq olunması.


Bu vəzifə həm qeyri-hökumət təşkilatları, həm də dövlət qurumları tərəfindən tədbirləri və layihələri nəzərdə tutur. Əsas məqsəd iş adamları arasında sosial məsuliyyət hissinin tərbiyə olunmasıdır. Burada, sosial layihələrdə iştirak edən, xeyriyyəçiliklə məşğul olan, qanunlara və etik qaydalara riayət edən təşkilat və sahibkarlara müxtəlif növ mükafatların təqdim olunması, onların təbliği və s. kimi təşəbbüslə nəzərdə tutulur. Sahibkarlarla təmasda olan müvafiq dövlət qurumları da belə mükafatları verməli və daim sahibkarlarla ünsiyyətdə olmalıdır.


Başqa bir ölçü vergi sistemi vasitəsilə həyata keçirilə bilər. Burada, xeyriyyəçiliyə gedən vəsaitin vergilərə cəlb olunmaması və ya ödədiyi mənfəət  və gəlir vergilərinin müəyyən faizinin (adətən 1-2%) vergi ödəyicisi tərəfindən qeyri-hökumət təşkilatlarına və dini icmalara ünvanlandırılması (Avropa ölkələrinin çoxunda tətbiq olunur) nəzərdə tutula bilər. Hal-hazırda ölkəmizin vergi qanunvericiliyi belə güzəştləri nəzərdə tutmur, lakin bu istiqamətdə yaxşı düşünülmüş tədbirlər sahibkarları daha sosial məsuliyyətli olmağa həvəsləndirəcək və vadar edəcəkdir.

İnstitusional





Fərdi





Mövcud qanunvericiliyin təkmilləşdirilməsi və onun tətbiqinin gücləndirilməsi





Sxem 1





Dinin əsaslarının öyrədilməsi, ölkəmizin inkişafı və gücləndirilməsi üçün lazım olan dəyərlər və əxlaqı, sosial məsuliyyəti təbliğ edən dini ədəbiyyatın dərc olunması və yayımı





Müəssisələr və sektorlar səviyyəsində etika və peşəkar davranış kodekslərinin tətbiqi





Sahə assosiasiyalarının yaradılmasına dəstək və onların potensialının gücləndirilməsi





Peşəkar səviyyədə işlənilmiş və hazırlanmış, məqsədli təbliğat-təşviqat kampaniyaların keçirilməsi





İş adamlarının davranışlarında etikanın rolunu artırmaq





Qarşılıqlı etibarı gücləndirən islam iqtisadi praktikalarının tətbiqi





Etika və azad rəqabət qaydalarına riayət edən şirkətlərin həvəsləndirilməsi, sosial layihələrin maliyyələşdi-rilməsinə və xeyriyyəçiliyə sərf olunan vəsaitlərə vergi güzəştlərinin tətbiq olunması





İnhisarçılıq və dost-tanış kapitalizmi probleminin aradan qaldırılması, azad rəqabətin müdafiə olunması

